
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 28

It-Tlieta, 30 ta’ Novembru, 2010

Il-Kumitat iltaqa' fil-Palazz, il-Belt Valletta, fis-7:02 p.m.

THE CHAIRMAN (Onor. Charles Mangion):  Insellmilkom.  Qed niġi informat mis-Segretarja tal-Kumitat li hemm talba għall-filming tal-ewwel ftit minuti tal-laqgħa, però peress li m’hawnx qbil unanimu mill-Membri tal-Kumitat, m’hawnx permess.  

THE CHAIRMAN:  L-Onor. Evarist Bartolo.

ONOR. EVARIST BARTOLO:    Mr Chairman, sempliċement irrid ngħid li min-naħa tagħna ma kienx hawn oġġezzjoni għal din it-talba.

THE CHAIRMAN:  Il-Ministru Gatt.

ONOR. AUSTIN GATT (Ministru għall-Infrastruttura, Trasport u Komunikazzjoni):  Nista’ ngħid li jien oġġezzjonajt u noġġezzjona għal kull talba simili li ssir indipendentement minn fejn tiġi. 

THE CHAIRMAN:  Mela m’hawnx permess għall-filming u nistgħu għalhekk nipproċedu għall-Minuti.  

Il-permess ma ngħatax.

MINUTI


THE CHAIRMAN:  Irrid ngħid li fl-opinjoni tiegħi l-Minuti li għandna quddiemna ma nistax napprovahom kif inhuma minħabba li m’hemm xejn li juri x’intqal waqt dik il-laqgħa.  Filwaqt li nifhem li kien daqsxejn diffiċli li s-segretarja tagħmel il-Minuti aktar sostanzjali bħala Minuti uffiċjali ta’ dan il-Kumitat, nissuġġerixxi li kull Membru tal-Kumitat jirċievi kopja tat-transcript, jaraha u fil-laqgħa li jkun imiss naraw jekk napprovawx il-Minuti u t-transcript, anke for the record.

ONOR. AUSTIN GATT:  Jiena ma nsibx problema, imma nissuġġerixxi ħaġa oħra.  Billi fit-transcript hemm ukoll dak li qal l-Awditur Ġenerali u l-uffiċjali tiegħu, forsi nkunu nistgħu ngħadduhulu sabiex jarah hu wkoll u jekk għandu bżonn jagħmel korrezzjonijiet,  jagħmilhom.

THE CHAIRMAN:  Bil-qalb kollha.  Mela t-transcript jintbagħat mhux biss lill-Membri tal-Kumitat imma anke lill-Awditur Ġenerali u dan mingħajr ebda diżrispett lejn is-segretarja tal-Kumitat.

ONOR. AUSTIN GATT:  Jien nissuġġerixxi li napprovaw il-Minuti imbagħad napprovaw it-transcripts fil-laqgħa li jmiss għax dawn huma żewġ dokumenti separati.  Konċettwalment il-Minuti dejjem hekk ġew irrapportati.

THE CHAIRMAN:  Iva veru, imma hawnhekk kulma għandna mniżżel huwa li “id-diskussjoni dwar dan ir-rapport kienet interrotta u baqgħet aġġornata.”.  Sempliċement qisu ma sar xejn ħlief interruzzjonijiet.  Jiena ma nsib l-ebda oġġezzjoni, imma nixtieq li napprovaw il-Minuti u t-transcript flimkien biex ikun ċar li dak li  jkun intqal hawnhekk ikun ġie approvat minn kulħadd.

ONOR. AUSTIN GATT:  Ladarba qegħdin nitkellmu dwar il-Minuti ta’ din il-laqgħa, nistgħu nirrekordjaw li l-Kumitat qabel li t-transcript ta’ kull laqgħa tiġi ċirkolata lil kulmin jagħti x-xhieda tiegħu, jingħata żmien raġjonevoli biex jitlob korrezzjonijiet jew le u wara li jiskadi dak iż-żmien jittieħed vot biex jiġu addottati t-transcripts bħala dokumenti uffiċjali tal-Kumitat.  

THE CHAIRMAN:  Ċertament naqbel ma’ din il-proposta, fil-fatt dak kien il-ħsieb tal-kummenti tiegħi u la hemm qbil dwar dan nagħmlu dan is-suġġeriment li matul il-laqgħat ta’ dan il-Kumitat, f’dan il-każ partikolari, it-transcripts jintbagħtu lill-Membri tal-Kumitat u lil kulmin ta x-xhieda tiegħu u ovvjament jiena nħeġġeġ sabiex f’perijodu ta’ ġimgħa jkunu taw risposta lis-segretarja tal-Kumitat li mbagħad eventwalment tinformana bir-risposti sabiex inkunu nistgħu napprovaw kemm il-Minuti kif ukoll it-transcript tal-laqgħa.  

ONOR. AUSTIN GATT:  Mr Chairman, dwar il-mod kif jinqasam il-ħin forsi nista’ nagħmel suġġeriment - biex anke nevitaw battibekki bħalma kellna fl-aħħar laqgħa - li jiġi rregolat il-ħin bejnietna – naħseb li fl-aħħar laqgħa int għamilt dan unofficially – u niftehmu li nagħmlu nofs siegħa naħa u nofs siegħa oħra.  

ONOR. EVARIST  BARTOLO:  Mr Chairman, biex inkunu fair, nistgħu nibdew aħna llum?

THE CHAIRMAN:  Iva, hekk fil-fatt se jsir.

ONOR. AUSTIN GATT:  Naqbel; nalternaw min jibda.

ONOR. EVARIST BARTOLO:  Qbilna wkoll.  

ONOR. AUSTIN GATT:  Bdejna tajjeb.

ONOR. EVARIST BARTOLO:  L-ispirtu tal-Milied!

THE CHAIRMAN:  Mela bħala proċedura, kif sar anke fl-aħħar laqgħa, il-ħin ikun maqsum ugwalment bejn iż-żewġ naħat, bejn wieħed u ieħor nofs siegħa għal kull naħa kull intervent.  Nistgħu għalhekk nibdew u nitlob lill-Awditur Ġenerali sabiex bħas-soltu flimkien mat-team tiegħu jersqu mal-mejda.  Tistgħu tokkupaw il-mejda kollha, m’hemmx għalfejn tkunu fuq naħa waħda bħalma tkunu s-soltu.  

IS-SUR ANTHONY C. MIFSUD (Awditur Ġenerali): Mr Chairman, jekk ma jimpurtax bħala prinċipju nippreferu noqogħdu fuq din in-naħa tal-mejda għaliex fuq in-naħa l-oħra s-soltu joqgħod id-dipartiment konċernat.    

Is-Sur Anthony C. Mifsud, Awditur Ġenerali; is-Sur Charles Deguara, Deputat Awditur Ġenerali; is-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verfika; u s-Sur John Burlò, Senior Official, Uffiċċju Nazzjonali tal-Verifika, ħadu posthom madwar il-Mejda.

REPORT BY THE AUDITOR GENERAL  - ENEMALTA CORPORATION TENDER FOR GENERATING CAPACITY (GN/DPS 8/2006) (Kont.)

THE CHAIRMAN:  Nagħtu bidu għal din is-seduta u nitlob lill-Onor. Bartolo sabiex jibda jagħmel il-mistoqsijiet tiegħu.

ONOR. EVARIST BARTOLO:  Nixtieq nistaqsi lill-Awditur Ġenerali u se nikkonċentra ftit għall-bidu fuq l-għażla ta’ Lahmeyer International (LI) bħala l-konsulent hekk imsejjaħ indipendenti biex jevalwa t-teknoloġija tal-bidders għal din it-tender.  Sur Mifsud, huwa fatt li din il-kumpanija għadha blacklisted mill-Bank Dinji minħabba każi ta’ korruzzjoni mdaħħla fihom?

IS-SUR ANTHONY C. MIFSUD:  Safejn nafu aħna din il-kumpanija hija blacklisted sas-sena 2013.  

ONOR. EVARIST BARTOLO:  Il-fatt li LI hija blacklisted sas-sena 2013 joħroġ mill-fatt li din il-kumpanija ngħatat iċ-ċans tikkopera mal-Bank Dinji fl-investigazzjoni tiegħu billi tagħti informazzjoni fuq dawn il-każi li kienet imdaħħla fihom u ġiet blacklisted għax ma reditx tikkopera?

IS-SUR ANTHONY C. MIFSUD:  L-informazzjoni li għandna hekk hi, biss ma nafux kemm l-informazzjoni li għandna hija up-to-date.  

ONOR. EVARIST BARTOLO:  Il-website tal-Bank Dinji tispjega għalfejn LI ingħatat il-possibbiltà li tiġi maqlugħa mill-blacklist, imma għax ma kkoperatx fil-każi li kienet imsemmija, se jħalluha blacklisted sas-sena 2013.   Huwa fatt li din il-kumpanija, jiġifieri LI, bniet tliet power stations ma’ Burmeister & Wain Scandinavian Contractor  (BWSC) fl-Iraq ta’ Fuq fi żmien dak li jissejjaħ l-oil for food scandal, żmien is-sanzjonijiet kontra Hussein meta għandna dokumenti tal-Ġnus Magħquda juru x’taħwid u korruzzjoni kbir kien hemm f’tenders bħal dawn li ħadu LI u BWSC, iżda fl-Iraq ta’ Fuq, peress li kienu kontra Hussein allura ma ġewx investigati kif ġew investigati l-każi tal-Iraq t’Isfel?  Jiġifieri huwa fatt li LI flimkien ma’ BWSC bnew tliet power stations fi żmien meta dawn il-kumpaniji kienu mmexxijin mill-istess nies li għadhom imexxu kemm lil LI kif ukoll lil BWSC?

IS-SUR ANTHONY C. MIFSUD: Mr Chairman, ma nafx jekk aħniex qegħdin out of order issa għax it-terms of reference tagħna kienu biex ninvestigaw it-tender ta’ Malta.  Fil-website tal-World Bank hemm din it-tip ta’ informazzjoni li qed isemmi l-Onor. Bartolo.  

THE CHAIRMAN:  Jiġifieri kontu tajtu kasha?  

IS-SUR ANTHONY C. MIFSUD:  Iva.

THE CHAIRMAN:  Jiġifieri waqt l-investigazzjoni ħassejtu li kien rilevanti li tkunu tafu din l-informazzjoni.

ONOR. EVARIST BARTOLO:  Mr Chairman, qed inqajjem dawn il-mistoqsijiet mhux għal xi raġuni akkademika biex insir naf fuq LI, imma għaliex proprju f’paġna 9 tar-rapport tal-awditur, fl-executive summary, hemm punt sħiħ dwar LI u l-mistoqsijiet tiegħi qed norbothom ma’ dawk il-konklużjonijiet.  Huwa fatt li LI kellhom, bħala aġent esklussiv f’Malta, lil Joseph Mizzi, l-istess aġent esklussiv ta’ BWSC?

IS-SUR ANTHONY C. MIFSUD:  Jirriżulta li sal-aħħar tas-sena 2007 Joseph Mizzi kien ukoll l-aġent ta’ LI. 

ONOR. EVARIST BARTOLO:  Huwa fatt li LI f’nofs is-sena 2008 marru fuq l-Enemalta biex jippreżentaw irwieħhom huma stess bħala konsulenti indipendenti biex jevalwaw it-teknoloġija tal-bidders għall-estensjoni tal-power station ta’ Delimara?

IS-SUR ANTHONY C. MIFSUD:  Iva, huwa fatt.

ONOR. EVARIST BARTOLO:  Għal li jista’ jkun, fl-investigazzjonijiet tagħkom tkellimtu ma’ LI biex tkunu kif saru jafu li Enemalta kellha bżonn konsulenti indipendenti biex tevalwa din it-teknoloġija peress li ma ħarġet ebda sejħa pubblika biex konsulenti jersqu ‘l quddiem u joffru dan is-servizz? 

IS-SUR ANTHONY C. MIFSUD:  Le, aħna ma tkellimniex ma’ LI.  

ONOR. EVARIST BARTOLO:  Tkellimtu mal-Enemalta fuq dan il-każ?  Fil-każ li tkellimtu, x’kienet ir-reazzjoni tal-Enemalta meta LI marret fuqha l-ewwel darba u qalulhom le?

IS-SUR ANTHONY C. MIFSUD:  Mal-Enemalta tkellimna u kkonfermaw li f’April LI kienu marru għandhom joffru s-servizzi tagħhom u dawn ma dehrilhomx li kellhom bżonnhom, imma mbagħad irriżultalna li xahar wara, jiġifieri f’Mejju, Enemalta ressqu d-direct order lil LI.

ONOR. EVARIST BARTOLO:  Fl-investigazzjoni tagħkom esplorajtu x’kienet ir-raġuni għalfejn Enemalta f’April iddeċidiet mod u f’Mejju biddlet id-deċiżjoni tagħha u għażlet lil LI biex tkun konsulent indipendenti?  L-Enemalta spjegat din il-bidla fid-deċiżjoni?  

IS-SUR ANTHONY C. MIFSUD:  Li jirriżultalna hu li peress li l-Enemalta kienu jafu li LI kienu l-konsulenti tal-Malta Resources Authority (MRA), assumew li huma setgħu jinvolvu lil LI liberament la r-regolatur tal-Enemalta kien qed jinvolvi lilhom ukoll.

ONOR. EVARIST BARTOLO:  Imma f’April, meta l-Enemalta qalulhom le, LI mhux diġà kienet konsulent tal-MRA?

IS-SUR ANTHONY C. MIFSUD:  Iva, dak iż-żmien kienet.

IS-SUR MANTOINE D’AMBROGIO ARACI (Manager Special Audits and Investigations, Uffiċċju Nazzjonali tal-Verfika):  Jirriżulta li f’April ma kienx hemm bżonn konsulenza min-naħa tal-Enemalta. 

ONOR. EVARIST BARTOLO:  U spjegat kif f’April ma kellhiex bżonn u xahar wara kellha bżonn għal xi ħaġa tant kruċjali biex jiġi deċiż jekk it-teknoloġija tal-bidders hijiex se tkun compliant mal-bżonnijiet tan-national emission ceiling u mal-Gothenburg Protocol, eċċ.?  

IS-SUR MANTOINE D’AMBROGIO ARACI:  Le.

ONOR. EVARIST BARTOLO:  Jiġifieri Enemalta ma spjegatx il-bidla fid-deċiżjoni.  Jiena korrett ngħid li l-Enemalta m’għamlet l-ebda sejħa pubblika biex kumpaniji differenti joffru s-servizz ta’ konsulenza indipendenti? 

IS-SUR ANTHONY C. MIFSUD:  Le, m’għamlitx sejħa pubblika.  

ONOR. EVARIST BARTOLO:  L-Enemalta f’xi mument tal-investigazzjoni tagħkom spjegatilkom jekk għamiltx screening ta’ LI biex tara r-reputazzjoni tagħha u jekk hijiex blacklisted mill-Bank Dinji?

IS-SUR ANTHONY C. MIFSUD:  Ir-risposta li kellna mill-Enemalta kienet li la l-MRA kienet qed tuża lil LI bħala konsulenti fuq affarijiet oħra li m’għandhomx x’jaqsmu mal-power station, dawn assumew li kellha a clean bill.

ONOR. EVARIST BARTOLO:  Jiġifieri dawn lanqas indenjaw jagħmlu google search fuq LI, għax kieku għamlu google search u daħħlu ż-żewġ kelmiet “Lahmeyer International”, kienet titla’ l-istorja kollha.  Aħna ġibna din l-informazzjoni - għalkemm kien hawn min ħaseb li forsi tawhielna tal-Mossad, kelma li ntqalet – minn sempliċi google search; tagħmel “Lahmeyer International” u jitilgħu mhux biss l-istejjer ta’ LI f’Lesotho u f’postijiet oħra li kienu nvoluti fil-korruzzjoni, imma toħroġ ċara, speċjalment imbagħad jekk tidħol fil-website tal-Bank Dinji, li dawn huma blacklisted għal raġunijiet serjissimi.  Jiġifieri dawn lanqas google search m’għamlu. 

IS-SUR ANTHONY C. MIFSUD:  Jekk għamlux google search jew le ma nistax ngħid, imma l-informazzjoni li tawna kienet li huma qagħdu fuq l-assumption li l-MRA ....

IS-SUR JOHN BURLÒ (Senior Official, Uffiċċju Nazzjonali tal-Verifika):  Fil-fatt l-asserzjoni li qed jagħmel l-Onor. Bartolo qiegħda spjegata f’paġna 39 tar-rapport tagħna. 

ONOR. EVARIST BARTOLO:    Tista’ tispjegali ftit Sur Burlò?

IS-SUR JOHN BURLÒ:  F’paġna 39 qed jingħad li Enemalta:

“ ... did not request Lahmeyer to make any declaration on the matter since Lahmeyer had been working for MRA on the study of Energy Interconnectors for Malta.  Accordingly it was deemed unnecessary.”.

Din hija l-quote eżatt tal-Enemalta.

ONOR. EVARIST BARTOLO:  Jiġifieri la l-MRA innifisha m’għamlitx google search biex tagħmel screening ta’ LI, l-għami mexxa lill-għami u l-Enemalta m’għamlitx ....

IS-SUR JOHN BURLÒ:  Tajna spjegazzjoni tagħha f’paġna 39 tar-rapport.

IS-SUR ANTHONY C. MIFSUD:  Aħna ma nafux x’għamlet l-MRA.   L-MRA ma kellimnihomx.

ONOR. EVARIST BARTOLO:  Qed nagħmel din il-mistoqsija għax jidher li l-Enemalta straħet fuq l-infallibilità tal-MRA fid-deċiżjonijiet tagħha.  Nafu jekk fl-investigazzjonijiet tagħkom irriżultax li d-Dipartiment tal-Kuntratti qabel mal-mod kif l-Enemalta għażlet lil LI bħala konsulent indipendenti?

IS-SUR JOHN BURLÒ:  Naħseb li l-Enemalta ma marritx għand id-Dipartiment tal-Kuntratti biex tieħu l-go ahead.

THE CHAIRMAN:  Bħala proċedura nitlobkom, sabiex qabel tagħmlu intervent, tgħidu isimkom, iktar u iktar issa li rridu nikkonfermaw it-transcript.  

IS-SUR JOHN BURLÒ:  Peress li kienet direct order ma marrux għand id-Dipartiment tal-Kuntratti biex jagħtuhom il-go ahead.

ONOR. EVARIST BARTOLO:  Fid-dawl ta’ dak li ġara, x’inhi r-rakkmandazzjoni tagħkom bħala Uffiċċju Nazzjonali tal-Verifika (NAO) biex għallinqas nitgħallmu ħalli dak li ġara ma jerġax jiġri?

IS-SUR ANTHONY C. MIFSUD:  Biex ngħidu l-fatti kif inhuma, aħna ma nħossuniex komdi meta jkun hemm kwalunkwe tip ta’ direct order.  Ħafna drabi tiġri bħala urġenza imma naħseb li fi proġett bħal dak, li kien mifrux fuq numru ta’ snin, kieku ġiet evitata direct order il-proċess kien ikun iktar trasparenti.  

ONOR. EVARIST BARTOLO:  Tħossu li għandkom tirrikkmandaw li meta niġu biex nagħżlu kumpaniji internazzjonali nagħmlu ftit due diligence, anke jekk hu superfiċjali?  Forsi m’għandniex ir-riżorsi biex nagħmlu l-investigazzjonijet li jagħmlu pajjiżi oħra, imma naħseb li kapaċi naslu almenu sa google search!
IS-SUR JOHN BURLÒ:  Fil-fatt din hija waħda mir-rakkmandazzjonijiet li għamilna fir-rapport.

ONOR. EVARIST BARTOLO:  Mill-investigazzjonijiet tagħkom jirriżulta jekk l-Enemalta f’xi mument iċċekkjatx biex tara jekk LI, li hija għażlet bħala konsulent hekk imsejjaħ indipendenti, kenitx imdaħħla fi proġetti komuni ma’ BWSC u għalhekk żgur ma kenitx f’pożizzjoni li tkun referee imparzjali meta fl-Iraq ta’ Fuq kienet lagħbet fl-istess team ma’ BWSC?  

IS-SUR ANTHONY C. MIFSUD:  Ma nafux jekk l-Enemalta iċċekkjatx fuq din ir-relationship bejn LI u BWSC.  

ONOR. EVARIST BARTOLO:  Fl-investigazzjonijiet tagħkom, meta tkellimtu mal-Enemalta, f’xi mument staqsejtuhom jekk iċċekkjawx?

IS-SUR ANTHONY C. MIFSUD:  Ma jidhirlix li staqsejnihom.  

ONOR. EVARIST BARTOLO:  Qed nistaqsi dan kollu għax anke f’dan il-każ l-informazzjoni li LI u BWSC flimkien bnew tliet power stations fl-Iraq ta’ Fuq, ma kienx hemm bżonn ta’ ispirazzjoni divina jew tinfetaħ is-sema u taqa’ informazzjoni minn fuq; kulma kien hemm bżonn google search, wieħed jikteb “BWSC” u “Lahmeyer International”.  Fost l-eluf ta’ websites li jitilgħu, titla’ dik li turi li dawn, fi tlett ibliet fl-Iraq ta’ Fuq bnew tliet power stations flimkien.  U fil-website ta’ LI tgħidx kemm jiftaħru bix-xogħol li għamlu ma’ BWSC fuq dawn il-proġetti.  Jiġifieri l-Enemalta lanqas f’dan il-każ ma ndenjat ruħha tagħmel ftit research. 

IS-SUR ANTHONY C. MIFSUD:  Jiena m’iniex f’pożizzjoni li ngħid jekk l-Enemalta għamlitx din is-search fuq ir-relazzjoni bejn LI u BWSC.

ONOR. EVARIST BARTOLO:  Huwa fatt li LI kellha role kruċjali għall-għażla tal-BWSC għax kieku ġiet skwalifikata f’dak l-istadju mhux biss ma kenitx tkompli bit-tender, imma żgur ma kenitx tirbaħ it-tender?

IS-SUR ANTHONY C. MIFSUD:  Wieħed irid jgħid ukoll li r-rapport ta’ LI f’ċerti aspetti tekniċi ma ġabx lil BWSC l-ewwel fl-għażla tal-bidders.

ONOR. EVARIST BARTOLO:  Naħseb li ma kellux għalfejn  għax kien hemm fatti oħra biex jiżgura li l-ballun jidħol fil-lasta fejn xtaqet BWSC, imma dak huwa punt ieħor.  Huwa fatt – u dan naħseb huwa punt importanti – li LI qalet OK għat-teknoloġija tal-emmission abatement equipment ta’ BWSC minkejja li dan kien prototype u qagħdet fuq l-istess dokumenti provduti minn BWSC innifisha għax dan l-equipment LI żgur ma setgħetx tiġġudikah fuq it-track record tiegħu minkejja li d-dokumenti tal-kuntratt u tat-tender kienu jitolbu tried and tested technology għax il-prototype għad irid jiġi żviluppat, xi ħaġa li kkonfermawlna l-uffiċjali ta’ BWSC, Soren Barkholt u Martin Kok Jensen meta ltaqgħu magħna, bħala oppożizzjoni, matul is-sena li għaddiet?  

IS-SUR MANTOINE D’AMBROGIO ARACI:  Bħala combination tas-sistema iva, nikkonfermaw li għandna diversi dokumenti li juru li hija prototype.  Fejn qed nitkellmu bħala plant, taħdem bħala plant waħedha, bħala abatement systems taħdem bħala abatement systems waħedha, imma l-combination flimkien għandna l-konferma li hija prototype.  Hemm ukoll il-fatt li LI tat a theoretical go-ahead  based on manufacturer’s data  li it is plausable li taħdem.  

ONOR. EVARIST BARTOLO:  Jien qed nagħmel din il-mistoqsija għax il-ġudizzju ta’ LI wasslitu fuq dokumenti ta’ min ipprovda l-equipment mhux assessment indipendenti, għax dan l-assessment indipendenti ma nistax nifhem kif jista’ isir.

IS-SUR MANTOINE D’AMBROGIO ARACI:  Based on manufacturer’s data.  Dik hija quote li tinsab fir-rapport ta’ LI stess.

IS-SUR CHARLES DEGUARA (Deputat Awditur Ġenerali):  Fil-fatt f’paġna 153 dan jingħad ċar.  

ONOR. EVARIST BARTOLO:  Jekk jogħġbok tista’ tindikali f’liema parti qiegħda?

IS-SUR CHARLES DEGUARA:  It-tieni bullet.

ONOR. EVARIST BARTOLO:  Iva, hawnhekk hawn li:  “LI’s plausibility checks  based on the data given by the bidders” were accepted by EMC  in lieu of the tender-requested international references of sites that were running equipment identical to that being proposed in the tender.”.  Hawnhekk qed jagħti x’jifhem  li l-equipment qed jaħdem f’siti oħra, li mhux il-każ.  Hux hekk?

IS-SUR CHARLES DEGUARA:  Il-bidders stess kienu taw dik id-data, u kif qal is-Sur D’Ambrogio, LI aċċettawha. 

ONOR. EVARIST BARTOLO:  Jiena ma nistax nifhem kif BWSC tat data li din qisha kienet diġà qed taħdem f’siti oħra meta BWSC innifisha qalet li dan huwa prototype.
IS-SUR CHARLES DEGUARA:  Dawn huma plausibility checks.  Qed jgħidu it is plausable li tista’ taħdem.  

IS-SUR MANTOINE D’AMBROGIO ARACI:  Aħna m’aħniex nitkellmu fuq xi ħaġa which is brick and mortar up and running, qed nitkellmu fuq plausibility checks - it can work.  Plausable għalina interpretajniha bħala li it can work, it is feasible to work.  

ONOR. EVARIST BARTOLO:  Id-definizzjoni ta’ “plawsibilità” hija it can work biss, jew tista’ tkun tfisser li it can work but it might not work?

IS-SUR MANTOINE D’AMBROGIO ARACI:  Iva, hemm l-element kundizzjonali.

ONOR. EVARIST BARTOLO:  Għax almenu d-dizzjunarju li għandi jien jgħid li “plausable” tfisser tista’ taħdem, imma tista’ ma taħdimx ukoll.  Għalhekk nużaw il-kelma “plausable”.  U naħseb li LI jafu jużaw dizzjunarju biex ma jiġux imfittxija għad-danni f’każ li dan l-equipment ma jaħdimx, għax huma ma qalux li se jiżguraw li dan se jaħdem, imma qalu li jista’ jaħdem u jista’ ma jaħdimx.

IS-SUR MANTOINE D’AMBROGIO ARACI: Again, ikkommettew ruħhom with qualification based on data given by the bidders.  

ONOR. EVARIST BARTOLO:  U l-Enemalta ħassitha komda li taċċetta li la huwa plawsibbli li tista’ taħdem, ippreferiet il-parti tad-definizzjoni li tgħid li tista’ taħdem milli żammet f’rasha wkoll li jista’ ma jaħdimx.  It-tender talbet best available technology and international reference għal best available technology, u prototype imkien fl-ebda dizzjunarju tat-teknoloġija mhu definit bħala best available technology.   Nies f’dan il-qasam jiddeskrivu bl-iktar mod ġeneruż “prototype” bħala technology in development mhux best available technology jew tried and tested technology which is already running.  X’inhuma l-kummenti tagħkom fid-dawl tal-investigazzjonijiet li għamiltu għall-fatt li kundizzjoni importanti tat-tender kienet li ried ikun best available technology u meta BWSC ressqet prototype mhux biss ma ġietx skwalifikata imma fil-fatt spiċċat rebħet it-tender?

IS-SUR CHARLES DEGUARA:  Iva, it-tender hekk kien jgħid, biss ta’ min jgħid li fil-procurement regulations il-kunċett użat huwa most economically advantageous tender (MEAT) mhux best available technology (BAT), jiġifieri x-xogħol tagħna primarjament kien li naraw jekk il-mod kif ġiet aġġudikata din it-tender kienx according to procurement regulations.  Issa l-kunċett tal-BAT, għalkemm kien speċifikat fl-ispecifications, as such mhuwiex definit fil-procurement regulations tagħna.  Il-procurement regulations tagħna jenfasizzaw il-MEAT u dan il-punt huwa spjegat ukoll fir-rapport.  

ONOR. EVARIST BARTOLO:  Mr Chairman, però jien nixtieq nibqa’ ninsisti fuq il-mistoqsija tal-BAT għax ma naħsibx li d-definizzjoni tagħha hija xi ħaġa unika għal Malta, jiġifieri ....

IS-SUR JOHN BURLÒ:  Imma hemm ftit differenza bejn best u tried and tested.

ONOR. EVARIST BARTOLO:  Aħseb u ara x’differenza hemm bejn prototype u tried and tested!  Għax għallinqas best available technology hija available, imma prototype rridu nistennew kif se jiżviluppa u tried and tested hija teknoloġija li għandha track record, ġiet ipprovata u ttestjata u nstabet li taħdem.

IS-SUR JOHN BURLÒ:  Fil-fatt dik tinsab f’paġna 33 tal-findings tagħna.

ONOR. EVARIST BARTOLO:  Issa mil-lat ta’ proċess serju u trasparenti għal dan it-tip ta’ tender jidhrilkom li hija serja li l-ewwel nesiġu best available technology tried and tested imbagħad immorru għal prototype?  

IS-SUR ANTHONY C. MIFSUD:  Jiddependi min ikun qed jara l-proċess.  Jekk ikun irid jarah engineer ikun irid best available technology, jekk ikun qed jarah accountant jew xi ħadd fil-finanzi se jibbaża ruħu fuq MEAT.

ONOR. EVARIST BARTOLO:  Imma l-kumitat tal-aġġudikazzjoni ta’ Enemalta kellha mix ta’ nies li ħarsu lejn l-aspett ekonomiku u oħrajn li ħarsu lejn l-aspett ta’ inġinerija għax jekk m’iniex sejjer żball, kien hemm mill-inqas żewġ enġiniera fil-kumitat tal-aġġudikazzjoni.  

IS-SUR ANTHONY C. MIFSUD:  Iva, kien hemm enġiniera fil-kumitat tal-aġġudikazzjoni.

IS-SUR MANTOINE D’AMBROGIO ARACI:  Jekk inħarsu lejn paġna 53 tar-rapport naraw section sħiħa dwar dak li aħna qed niddeskrivu bħala d-deviation fil-kunċett tax-xirja min-naħa ta’ Enemalta għal dak li kellu jkun, skond it-tender spefications ta’ tried and tested solutions, għall-eventwalment aċċettazzjoni ta’ untried combinations u allura prototypes basing on theoretical assumptions fejn bażikament qed ngħidu iva, hemmhekk ...

ONOR. EVARIST BARTOLO:  Fl-investigazzjoni tagħkom kellkom xi indikazzjoni mill-Enemalta li sakemm jibda jaħdem dan il-proġett għallinqas BWSC tkun ittestjat dan il-prototype?  

IS-SUR MANTOINE D’AMBROGIO ARACI: Hemm sistema ta’ handover, però kif taħdem ovvjament ...

ONOR. EVARIST BARTOLO:  Skużani imma jien mhux hekk qed nistaqsi. Jien qed ngħid li mill-2008 għaddew sentejn u sakemm jiġi biex jaħdem x’aktarx li jkunu għaddew erba’ snin.  Taw xi indikazzjoni jekk sal-2012 il-protoype hux se jkun ġie tried and tested?

IS-SUR JOHN BURLÒ:  Sakemm għalaqna r-rapport tagħna dan ma rriżultalniex.

ONOR. EVARIST BARTOLO:  Qiegħed nagħmel din il-mistoqsija għax meta għamilt l-istess mistoqsija lis-Sur Barkholt qalli li jittamaw li qabel ma jħaddmuh f’Malta jkunu ppruvawh x’imkien ieħor.  Imma ħalli ngħaddi għall-aħħar mistoqsija tiegħi għax il-ħin tiegħi wasal biex jiskadi.

Fil-mistoqsijiet li għamiltu lis-Sur Joseph Mizzi staqsejtuh jekk kellux xi sehem fl-għażla ta’ LI biex tkun il-konsulent indipendenti għall-Enemalta fl-evalwazzjoni ta’ tender mirbuħa minn kumpanija li ħadmet flimkien ma’ BWSC?

IS-SUR CHARLES DEGUARA:  Staqsejnih u qalilna li ma kellux sehem.  

ONOR. EVARIST BARTOLO:  Staqsejtuh jekk kienx aġent esklussiv ta’ LI f’Malta?

IS-SUR CHARLES DEGUARA:  Hu qal sal-2007 kien skada t-terminu tal-ftehim tiegħu minn meta ngħata d-direct order.

ONOR. EVARIST BARTOLO:  Imma kkonferma li hu kien aġent esklussiv ta’ LI?

IS-SUR CHARLES DEGUARA:  Iva.

ONOR. EVARIST BARTOLO:  Qed nagħmel din il-mistoqsija għax malajr ikun hawn min jaħseb li għandna imaġinazzjoni fertili ħafna.

IS-SUR JOHN BURLÒ:  Imbagħad qata’ kull kuntatt magħhom.

ONOR. EVARIST BARTOLO:  M’għandix dubju li qata’ l-kuntatt kompletament.  Għandu ħabta jaqta’ ħafna kuntatti.  

THE CHAIRMAN:  Il-Ministru Gatt.

ONOR. AUSTIN GATT:  Sur Awditur, ovvjament dan ir-rapport tiegħek jikkonċentra ħafna fuq BWSC imma jikkonċentra wkoll – fil-fatt għandu 26 paġna – niente di meno che fuq Bateman u jiena llum xtaqt nibda proprju fuq Bateman.  Dawn akkużaw lil BWSC b’unlawful assistance u insider information u intom f’paġna 140 tar-rapport tagħkom tgħidu li:

“no conclusive evidence is available to NAO to substantiate Bateman’s claim that BWSC received “unlawful assistance and insider information”.”

Però jiena rrid naqbad ma’ parti oħra li qiegħda fir-raba’ paragrafu ta’ paġna 146 fejn qed jingħad hekk:

“For the record, it should also be stated that NAO is reliably informed that representations were made on behalf of Bateman, through diplomatic channels, with the Maltese authorities.”.

Issa jiena naf li ġie jixhed quddiemek is-Sur Edgar Galea Curmi, naf ukoll li għandek email minn għandu, u naf ukoll li għandek email mingħand is-Sur Richard Cachia Caruana li tirrakkonta x’ġara meta aġent ta’ Bateman approached lill-permanent representation fi Brussels u hemm ukoll riferenza għaliha hawnhekk.  Issa I’ll take you through these documents li jindikaw li Batemen ippruvaw jużaw lill-politiċi biex jinfluwenzaw il-proċess, li Bateman offrew inċentivi u għamlu theddid, li Bateman kellhom insider information ex admissis u li l-ambaxxatur ta’ Iżrael, f’laqgħa li kellu mal-Prim Ministru qal li “the issue was going to embarrass the Maltese Government as the Malta Labour Party had good contacts with the Hutny-Bateman Consortium and had all the details of the tender”.  Tikkonferma li għandek din l-informazzjoni?

IS-SUR ANTHONY C. MIFSUD:  Iva, din l-informazzjoni għaddiet lilna mis-Sur Galea Curmi.  

ONOR. AUSTIN GATT:  Is-Sur Galea Curmi qalilkom ukoll li din il-laqgħa saret mal-Prim Ministru fl-14 ta’ Mejju 2009 u l-ambaxxatur qal hekk ukoll lill-Prim Ministru ''the issues have been discussed during a meeting the Israeli Ambassador had with the Hon. Joseph Muscat, Leader of the Opposition and it was the Leader of the Opposition who brought up the subject and not the other way round.''  Korrett li kellek din l-informazzjoni?  

IS-SUR ANTHONY C. MIFSUD:  Irrid niċċekkja,  ma nistax ngħidlek ....

ONOR. AUSTIN GATT:  Hawnhekk għandi l-email li bagħatlek is-Sur Galea Curmi – fil-fatt bagħatha lis-Sur Charles Deguara - u nista’ nurihilek; fil-fatt qed ngħaddihielek.   

IS-SUR CHARLES DEGUARA:  Fil-fatt din tirrifletti dik is-sentenza li hemm fir-rapport tagħna.  

ONOR. AUSTIN GATT:  Imma dik tgħid ukoll li l-ambaxxatur qal li ''the issues have been discussed during a meeting the Israeli Ambassador had with the Hon. Joseph Muscat, Leader of the Opposition and it was the Leader of the Opposition who brought up the subject and not the other way round.'' .  Dan x’qal l-ambaxxatur lill-Prim Ministru.  Intom ma kontux preżenti imma għandkom id-dokument li jgħid hekk.

IS-SUR CHARLES DEGUARA:  U aħna ġibna dik is-sentenza fir-rapport tagħna.

ONOR. AUSTIN GATT:  Eżattament; I’m not faulting you assolutament imma qiegħed biss niċċara l-fatti għax irrid nipprova li dawn ippruvaw jużaw il-politiċi.  Għalhekk biss qed ngħid.  (Interruzzjonijiet)  Qed nikkwota x’qal l-ambaxxatur ta’ Iżrael f’laqgħa li kellu mal-Prim Ministru.  

ONOR. EVARIST BARTOLO:  Tassumix.

ONOR. AUSTIN GATT:  Jien ma nassumi xejn, la duħħan, la perċezzjonijiet u lanqas xejn!  Jien qed ngħid biss il-fatti, x’intqal fil-laqgħa.  Fil-laqgħa, l-ambaxxatur ta’ Iżrael qal li kien iltaqa’ wkoll mal-Kap tal-Oppożizzjoni u kien il-Kap tal-Oppożizzjoni li qajjimha.  Meta intervistajtu lill-Kap tal-Oppożizzjoni staqsejtuh xi ħaġa dwar l-ambaxxatur ta’ Iżrael?

IS-SUR ANTHONY C. MIFSUD:  Hija proċedura normali li kwalunkwe ambaxxatur, tagħna nklużi, jippromwovu rabtiet kummerċjali għal pajjiżhom.

ONOR. AUSTIN GATT:  I beg to differ, jiena kull ambaxxatur li jipprova jagħmel hekk nitfgħu ‘l barra mill-uffiċċju għax mhuwiex xogħlu li fuq tender imur ikellem ministru.  Jiena ma staqsejtekx dik u lanqas staqsejtek tgħaddi ġudizzju fuq l-ambaxxatur, dak jiġġudikah kulħadd b’mod differenti, imma jiena staqsejt jekk meta intom iltqajtu mal-Kap tal-Oppożizzjoni staqsejtuhx fuq il-laqgħa li hu kellu mal-ambaxxatur ta’ Iżrael.  

IS-SUR ANTHONY C. MIFSUD:  Ma staqsejnihx għax ma nafx jekk dak iż-żmien konniex nafu biha.

ONOR. AUSTIN GATT:  Ma jimpurtax.   Staqsejtuh jekk xi ħadd mill-political class –  il-kelma wżata d-darba l-oħra tal-Partit Laburista – kellux xi laqgħat jew telefonati – u niġi għat-telefonati aktar ‘il quddiem – ma’ xi politiċi minn  Iżrael dwar din it-tender?

IS-SUR ANTHONY C. MIFSUD:  Mr Chairman, naħseb li dawn il-mistoqsijiet aktar tkun f’pożizzjoni li tweġibhom l-oppożizzjoni.

ONOR. AUSTIN GATT:  Jien sempliċement qed nistaqsi jekk intom staqsejtux lill-Kap tal-Oppożizzjoni.  

IS-SUR CHARLES DEGUARA:  Le ma staqsejnihx.

ONOR. AUSTIN GATT:  OK, dak kollox.  Bateman kienu hawn Malta fis-17 ta’ Awwissu 2009, ġew l-uffiċċju tagħkom u dakinhar kontu tafu b’din l-allegazzjoni tal-ambaxxatur Iżraeljan. (Interruzzjonijiet)  Le?  Mela ma stajtux tistaqsuh.  Ma ġara xejn.  Il-kliem li uża l-ambaxxatur ta’ Iżrael jindikaw li l-ambaxxatur kien qed iġib ambaxxata – kif għedtilha int – imma jindika wkoll li Bateman użaw lill-ambaxxatur biex iwassal messaġġ u m’hemm l-ebda dubju dwar dan.  U dak il-messaġġ ried iwasslu lill-ogħla politiku ta’ Malta u ċioè lill-Prim Ministru.  Imma taqbel miegħi almenu li in linea di principio l-politiċi m’għandhomx jidħlu fil-proċessi tat-tenders?

IS-SUR ANTHONY C. MIFSUD:  Naqblu.  

ONOR. AUSTIN GATT:  U taqbel ukoll li fl-informazzjoni li kien bagħtilkom is-Sur Edgar Galea Curmi qal li l-Prim Ministru lill-ambaxxatur irrispondih u qallu li dik kienet tender – qiegħda miktuba hemmhekk – u ma kellu ebda ħsieb jidħol fil-proċess tat-tenders.

IS-SUR ANTHONY C. MIFSUD:  Iva.

ONOR. AUSTIN GATT:  Mela barra li ntuża l-ambaxxatur, il-Prim Ministru rċieva telefonata skond dawk in-noti li kellkom intom.  L-ex Prim Ministru ta’ Iżrael, Ehud Olmert, li jekk tagħmel search fuq google ssibu akkużat b’numru ta’ każi ta’ korruzzjoni, ċempel ukoll lill-Uffiċċju tal-Prim Ministru u talab li jitkellem mal-Prim Ministru dwar il-kuntratt ta’ Delimara.  Korrett li kellek din l-informazzjoni?

IS-SUR ANTHONY C. MIFSUD:  Sur President, irridu noqogħdu attenti b’dawn it-tip ta’ mistoqsijiet li qed isiru.  Hawnhekk qed nara ċertu pattern li ġieli ntuża f’investigazzjonijiet oħra biex nippruvaw naqbdu lill-NAO f’xi technical fault u ssir ħsara lill-uffiċċju.  Dawn id-domandi li qed isiru ma kenux fit-terms of reference tal-investigazzjoni tagħna.

ONOR. GEORGE VELLA:  Jista’ il-Ministru Gatt jagħti d-dati ta’ dawn il-laqgħat li qed isemmi?

ONOR. AUSTIN GATT:  14 ta’ Lulju 2009.  Jien ma jien qed nipprova naqbad lill-NAO f’xejn.  L-akkuża ta’ unlawful assistance li għamlu Bateman irrapportajtu fuqha intom.  Fil-laqgħa preċedenti kien hemm akkuża tal-oppożizzjoni li intom investigajtu  laqgħat tat-tenderers mal-political class.  Mela kien hemm il-political influence.  Issa hawnhekk jien qed ngħid li inti għandek dokumenti – mhux nuqqas tiegħek – li jippruvaw li Bateman użaw lill-politiċi.  S’issa ġie ppruvat li wżaw lill-ambaxxatur ta’ Iżrael biex iwassal messaġġ u wżaw ukoll lill-ex Prim Ministru ta’ Iżrael Ehud Olmert li huwa akkużat b’numru ta’ każi ta’ korruzzjoni biex ċempel lill-uffiċċju tal-Prim Ministru jgħidilhom li jrid ikellem lill-Prim Ministru fuq Delimara u l-Prim Ministru rrifjuta li jkellmu.  Korrett li kellek din l-informazzjoni?  

IS-SUR ANTHONY C. MIFSUD:  Jiena naħseb li din it-tip ta’ mistoqsija trid issir lill-aġent lokali ta’ Bateman.

ONOR. AUSTIN GATT:  Korrett li kellek din l-informazzjoni available fil-files tiegħek?

IS-SUR CHARLES DEGUARA:  Iva u ġibniha fir-rapport.

ONOR. AUSTIN GATT:  OK, dak kulma qiegħed nistaqsi jien!

THE CHAIRMAN:  Jien nissuġġerixxi li l-mistoqsijiet ikunu daqsxejn aktar ċari ħalli ma jkunx hemm malintiż fuq ir-risposta.

ONOR. AUSTIN GATT:  Nipprova nkun aktar ċar.  Sur Awditur, f’paġna 124 tar-rapport tiegħek tgħid li fit-22 ta’ Lulju 2008, l-aġent barrani, ċertu Seisner talab laqgħa mas-Sur Cachia Caruana li hu politiku – naħseb li naqblu li huwa politiku - u ppreżentalu political brief.  Din qiegħda f’email li nista’, u qiegħed fil-fatt ngħaddilek.  Dak huwa t-tielet każ.  Ir-raba’ każ.  Fir-rapport tal-laqgħa - u se nikkwota - “MEPs David Casa and Simon Busuttil have also been contacted by Mr Seisner”.  Mela dawn bdew bil-Prim Ministru permezz tal-ambaxxatur, Olmert, Richard Cachia Caruana, David Casa u Simon Busuttil.  Ħames politiċi li ppruvaw idaħħluhom fin-nofs.  Din l-informazzjoni għandek inti.  Ħalli issa naqleb fuq xi ħaġa oħra.  

Fl-istess rapport hawn miktub li fir-rapport tal-laqgħa li kienet saret fl-uffiċċju ta’ Brussels jingħad li Seisner jgħid lill-persuna li ltaqa’ magħha “The resort to legal measures and the press at this point is not being considered”.  Ara kif jixħetha!  Mentri d-dokument li għandkom intom jgħid “Ambassador Meir refferred to the bid of the Israeli company Hutny-Bateman for a 100 MW generating plant whose director was one of the directors of the largest bank in Israel and also former minister of finance.  Ambassador Meir said that this same person could help Malta with the double taxation agreement through his contacts.”.   Mela l-ewwel għandna t-theddida u hawn għandna l-inċentiv, biex ngħidha bil-pulit.

THE CHAIRMAN:  Dan id-dokument qiegħed għand l-awditur?

ONOR. AUSTIN GATT:  Iva.  Issa se nagħlaq l-argument u nagħmel il-mistoqsija tiegħi.  Fl-istess dokument l-ambaxxatur jgħid xi ħaġa oħra “Ambassador Meir referred to the tendering process concerning the Delimara power station and said that the Israeli bidder – mhux biss direttur u ex-ministru tal-finanzi – is very close to the minister of finance and could push the biletaral negotiations on the agreement of the avoidance of double taxation”.  Issa jien hawnhekk ħdejja għandi lill-Ministru Fenech li jaf li ilna s-snin nippruvaw niftħu negozjati fuq dawn l-affarijiet u inti, Sur Deguara, taf biżżejjed, u Iżrael dejjem jirrifjutaw.  Mela l-ewwel bit-theddida tal-press u issa qed jagħtuna ċavetta, inċentiva, jew karrotta, biex naraw jekk nagħtux dan il-kuntratt.  U allura ma jidhirlekx li din hija l-political influence li intom investigajtu fir-rigward ta’ BWSC imma li skond id-dokumenti li għandkom intom fil-fatt teżisti fir-rigward ta’ Bateman?

THE CHAIRMAN:  Din il-quotation ħadtuha minn dokument li qiegħed għandkom?  

IS-SUR CHARLES DEGUARA:  Iva.  Skond l-informazzjoni tagħna fiż-żmien li ħriġna r-rapport – infakkru li l-cut-off date kienet end of March 2010 - fis-16 ta’ Lulju 2008 sar meeting bejn l-aġent ta’ Bateman u l-permanent representative, is-Sur Cachia Caruana - naħseb li qed nitkellmu fuq l-istess meeting - u skond informazzjoni tagħna tqajmu diversi punti fosthom dwar il-bidla fl-ispecifications, li qegħdin imsemmija f’paġna 124.  Jiġifieri safejn nafu aħna dak il-meeting kien jiffoka fuq allegati nuqqasijiet li saru minn Bateman.  Issa ovvjament Bateman ma nistenniex li jiġbdu l-interessi ta’ BWSC ....

ONOR. AUSTIN GATT:  Mhux ovvja.  Imma nfakkrek li inti għandek email tas-Sur Cachia Caruana li għandha żewġ attachments; il-political brief u n-nota tal-meeting u dan kollu li qrajt qiegħed fl-attachments.  L-email hija dated 22 July 2008 u l-laqgħa saret 16 July 2008.  Jiena qed ngħidlek li mid-dokumenti li għandek jidher li Bateman ippruvaw jinvolvu lill-Prim Ministru tramite l-ambaxxatur, ippruvaw jinvolvu lis-Sur Cachia Caruana tramite Seisner, ippruvaw jinvolvu lill-Ehud Olmert billi jċempel, kellmu lil David Casa u lil Simon Busuttil, heddew li għalissa mhux se jużaw lill-press imma ‘l quddiem jistgħu, u daħlu l-inċentiv li niftħu d-diskursata fuq id-double taxation agreement li ilhom magħluqin is-snin.  U allura jien qed nistaqsi:  Din mhijiex il-political influence li ppruvajna ninvestigaw fir-rigward ta’ BWSC?  Issa forsi tgħidli li l-informazzjoni ġiet għandkom wara, jew li ma tafx, imma ....

IS-SUR CHARLES DEGUARA:  Iva, l-informazzjoni kienet għandna, semmejniha and we described it as such, jiġifieri jiena u l-Awditur Ġenerali nħossu li għamilna riferenza ċara għal dan il-punt.

THE CHAIRMAN:  Imma hawn qed tirriferu għal żewġ emails ta’ Lulju 2008. Imbagħad issemmet email oħra tal-2010.  Dik ma rċevejtuhiex.

IS-SUR ANTHONY C. MIFSUD:  Dik hija dated 24 ta’ Frar 2010, żmien meta konna diġà kważi għalaqna r-rapport.

IS-SUR CHARLES DEGUARA:  L-Awditur Ġenerali qed jgħid over and over again – u għandu raġun – li wieħed irid iżomm quddiem għajnejh it-terms of reference li kellna aħna bħala NAO.  Aħna tlaqna mill-fatt - bażikament kif hemm f’paġna 12 – li kellna nistabbilixxu jekk it-tender procedure kenitx regolari u kif ġiet awarded it-tender lil BWSC, u aħna fuq dak iffokajna.  Issa li bidder ieħor għamel pressure semmejniha, jiġifieri ma nafx eżattament ...

ONOR. AUSTIN GATT:  Jien sempliċement qed nagħmel punt.  Ħalli nagħmel id-domanda mod ieħor:  Taqbel miegħi li dan huwa political influence li ma kellux jintuża?  

IS-SUR CHARLES DEGUARA:  Iva u semmejniha wkoll.

ONOR. AUSTIN GATT:  Tajjeb. Mela ejja naqilbu fuq xi ħaġa li għandek fl-email tat-22 ta’ Lulju 2008 tas-Sur Richard Cachia Caruana fejn jingħad li “It is pertinent to note that Mr Seisner claimed that he was privy to internal Enemalta corrispondence” waqt il-proċess.  Jiġifieri l-aġent ta’ Bateman claims that he was privy to internal Enemalta correspondence.  Mela fuq BWSC ma sibtux li kellhom insider information, fuq Mizzi ma sibtux, imma hawn għandkom ex admissis li kien hemm insider information.  Dan ma kkumentajtux fuqu fir-rapport. (Interruzzjonijiet)  Li Bateman kellu insider information? 

IS-SUR CHARLES DEGUARA:  Ikkumentajna fuq l-email u fil-fatt dik l-email ma ntbagħtitx lil persuna waħda.  Kif jingħad fir-rapport tagħna stess, dik l-email  intbagħtet lill-Permanent Secretary fil-Minsteru tal-Finanzi, l-Ekonomija u Investiment u lill-Permanent Secretary fil-Ministeru għall-Infrastruttura, Trasport u Komunikazzjoni u jien għandi informazzjoni li dik l-email marret ukoll għand id-Dipartiment tal-Kuntratti.  Aħna għalhekk f’ħin minnhom għedna u kkummentajna fuq li ċerti affarijiet f’dak l-istadju ma sarux kif suppost fil-procurement.

ONOR. AUSTIN GATT:  Mela skont int, fuq din l-informazzjoni d-Direttur tal-Kuntratti missu skwalifika lil Bateman.

IS-SUR CHARLES DEGUARA:  M’iniex se nindaħallu x’jagħmel jien, imma l-implikazzjoni li qed tgħid inti hija plawsibbli.  

ONOR. AUSTIN GATT:  Issa ħa norbot ma’ xi ħaġa oħra.  F’appendix 1 li hemm f’paġna 158 tar-rapport tagħkom intom tippubblikaw ittra tal-avukat ta’ Bateman miktuba lill-Prim Ministru fit-2 ta’ Marzu 2009.   Issa dik id-data hija għaxart ijiem wara li l-Enemalta għalqet ir-rapport finali tagħha – dan jirriżulta mit-timelines tagħkom li hemm f’paġna 17 – u  xahar qabel ...  Mela għalqu kollox, l-Enemalta m’għandhiex x’taqsam aktar, għamlet il-final recommendations, bagħtithom għand il-Dipartiment tal-Kuntratti biex jiddeċiedu finalment huma, kollox mistur u ħadd ma jaf xejn imma dawn, li kellhom ex admissis insider information, jiktbu hekk lill-Prim Ministru:  “all the bids have now been sent to the Director of Contracts who will, after looking into the Adjudication Board’s recommendations, choose the preferred bidder.”.  Jiġifieri dawn, għaxart ijiem wara li sar ir-rapport diġà jafu li r-rapport intbagħat!  Mela Bateman jammettu li kellhom insider information, jiktbu lill-Prim Ministru u fi ftit kliem jgħidulu li huma jafu li sar ir-rapport għax għandhom insider information u fir-rapport ikkummentajtu fuq li BWSC ma nstabx li kellhom unlawful assistance u insider information u allura jien xtaqt forsi nara kumment fir-rapport fejn jingħad li Bateman qed jammettu li għandhom – anzi preokuppanti ftit għax jgħidu li huma jafu diġà - l-aħħar rapport.  Huma stess qed jiktbuha din, m’iniex  qed ngħidha jien!  

IS-SUR ANTHONY C. MIFSUD:  Aħna f’laqgħa li kellna fil-5 ta’ Ottubru – nirriferi għal appendix 8 – mal-Enemalta għednilhom biex jinvestigaw ċerti affarijiet ta’ leakage and insider information.  Dan kien it-Tnejn, il-Ġimgħa kitbulna lura fejn qalulna li huma nvestigaw u ma sabu xejn.

ONOR. AUSTIN GATT:  Jien ma rridx noqgħod nidħol f’argumenti imma hawnhekk lanqas għandek bżonn tinvestiga għax qed jgħidu li għandhom insider information.  Fit-22 ta’ Lulju 2008 dawn kitbu lill-Prim Ministru u qalulu li jafu li sar ir-rapport. X’għandek bżonn tinvestiga?!  Dik hija ammissjoni.  Jien m’iniex qed ngħid who leaked the information jew li inti missek investigajt, għax naqbel miegħek li se mai toqgħod tfittex l-Enemalta, imma ex admissis hawnhekk Bateman qed jammettu, u naħseb li dan kellu jiġi relevat fir-rapport.  Dan biss li qed ngħid.  

IS-SUR ANTHONY C. MIFSUD:  Għalkemm dik hija email tal-2008 ma kenitx għandna ...

ONOR. AUSTIN GATT:   L-ittra tat-22 ta’ Lulju 2008 kellek għax tikkwotawha intom fir-rapport u l-ittra lill-Prim Ministru tippubblikawha intom, jiġifieri t-tnejn għandkom.  Jien fuq dawn iż-żewġ dokumenti qed nitkellem.  Forsi ma naqblux u ma jkun ġara xejn b’daqshekk imma jien qed ngħid li hemm din l-ammissjoni u allura kont nistenna li forsi wieħed jara jekk isemmihiex.  Mela issa għandna political influence, ir-rikatt tal-press, l-inċentiv tad-double taxation u l-insider information, kollox li ma ġiex ippruvat fil-konfront ta’ BWSC.  Mela fil-każ ta’ BWSC m’hemmx li ltaqgħu ma’ politiċi imma Bateman iltaqgħu ma’ politiċi, BWSC m’hemm l-ebda prova li ppruvaw jinfluwenzaw lill-politiċi filwaqt li Bateman ippruvaw jinfluwenzaw lill-politiċi, BWSC jew Mizzi – nużahom interchangeably – m’offrew l-ebda inċentiv u m’għamlu l-ebda theddid filwaqt li Bateman għamlu, fil-każ ta’ insider information ma sibtu ebda prova fil-konfront ta’ Mizzi u BWSC mentri hawnhekk Bateman ex admissis qed jgħidu li għandhom din l-informazzjoni available.  Imma issa ħalli niġi għas-27 paġna li inti tiddedika għal Bateman.  

Biex inkunu inkwadrajna kollox ngħidu li Bateman ġew it-tielet fit-tellieqa, lanqas ġew it-tieni, però kienu l-aktar voċiferi u jgorru.  Issa Bateman b’kollox għamlu – u inti f’paġni 121 sa 147 teżamina l-complaints kollha li għamlu Bateman – 18-il complaint  li se nsemmihom:

L-Enemalta m’avżathomx bid-deċiżjoni finali - sibtu favur Bateman; għedtu li iva, għandhom raġun għax kien obbligu fit-tender.  Issa dan niġi għalih iktar tard imma kien obbligu fit-tender u hemmhekk għandhom raġun Bateman fil-complaint li għamlu.

IS-SUR ANTHONY C. MIFSUD:  Jien nixtieq nistaqsi - għax meta tanalizza kollox huwa eżattament dan il-fatt li semmejt inti li qala’ dan il-pogrom kollu  - ...

ONOR. AUSTIN GATT:  Issa niġu għaliha, tħabbilx rasek.

IS-SUR ANTHONY C. MIFSUD:  Imma tista’ tgħidilna jekk sarx xi ħaġa fl-Enemalta biex jiżguraw li dan it-tip ta’ żball ma jerġax jiġri?  Veru li llum m’intix responsabbli int, imma forsi dak iż-żmien kont.  Kieku ma nqalax dan in-nuqqas żgħir ta’ email ta’ tliet linji li jinfurmaw lil kulħadd bir-riżultat, ma kienx jinqala’ dan kollu.

ONOR. AUSTIN GATT:  U jekk nippruvalek li kienu jafu bir-riżultati fuq in-notice board, x’tgħidli mbagħad?  Niġi għaliha mbagħad, tħabbilx rasek.  U inti taf għax għandek second-hand information, kif naf jien, u wara saret.  Imma ma nidħlux fiha għax jien bil-provi niġi.

IS-SUR ANTHONY C. MIFSUD:  Li sirt naf wara li ħareġ ir-rapport ma tistax torbot fuqu.

ONOR. AUSTIN GATT:  Iva, all right, ma ġara xejn, issa niġu għaliha eventwalment.  Mela Bateman għamlu 18-il complaint u l-ewwel waħda kienet li l-Enemalta m’avżathomx bid-deċiżjoni finali u fir-rapport intom għedtu li għandhom raġun għax skont it-tender kellhom javżawhom bil-miktub.  Għedtu wkoll li dan huwa an administrative not an illegal shortcoming għax bil-procurement regulations m’għandekx bżonn. Allura legalment kienu korretti imma amministrattivament kienu ħżiena għax jekk taw il-kelma misshom għamluha.  (Interruzzjonijiet)  Iva, iva, qed naqblu, m’iniex qed nikkontesta l-finding, anzi qed naqbel miegħu mija fil-mija.

IS-SUR ANTHONY C. MIFSUD:  Skont paragrafu 1.19 tat-tender.

ONOR. AUSTIN GATT:  Mela ħalli nkompli nsemmi l-kumplament tal-complaints:

L-Enemalta m’avżathomx bid-deċiżjoni teknika u intom sibtu kontra Bateman; qalu li l-magni diesel mhux suppost tħallew jaqbżu l-fażi preliminari u intom sibtu kontra Bateman;  qalu li l-Enemalta ddeċidew li jkomplu jiddiskutu ma’ min offra d-diesel biss u intom sibtu kontra Bateman; id-deċiżjoni finali kienet tinjora l-qalba eventwali għall-gass u intom sibtu kontra Bateman; il-kriterju ta’ 25% technical u 75% financial ma kienx fair u intom sibtu kontra Bateman; l-ispiża tal-waste disposal  ma kenitx ġiet ikkalkolata u intom sibtu kontra Bateman; l-ispiża tal-ħin mitluf biex issir il-qalba għall-gass ma kenitx ikkalkolata u intom sibtu kontra Bateman; l-ispiża tal-footprint akbar ma kenitx ġiet ikkalkolata u intom sibtu kontra Bateman; il-perjodu finanzjarju li ttieħed kellu jiġi aġġustat u intom sibtu kontra Bateman; Bateman stess għamlu eżerċizzju finanzjarju u intom sibtu kontra tagħhom; il-magni diesel ma kenux proven technology u sibtu wkoll kontra tagħhom; il-magni diesel messhom ġew skwalifikati minħabba li għandhom footprint akbar u sibtu wkoll kontra tagħhom; BWSC kellhom insider information u intom sibtu kontra tagħhom; BWSC kellhom unlawful assistance u sibtu kontra tagħhom; id-discounting ta’ projected revenue kellu jsir b’mod differenti u sibtu kontra tagħhom; ir-reference period tal-prezzijiet tal-fuel kellu jkun differenti u sibtu kontra tagħhom; u l-evironmental impact assessment (EIA) kellu jsir qabel id-deċiżjoni finali u sibtu wkoll kontra tagħhom.  

Biex nagħlaq nikkwota paġna 146 tar-rapport tagħkom:

“By way of summarising the outcomes of all complaints addressed to the NAO by Bateman, NAO found justification in one instance ...”,

kieku jien inżid il-kelma “only”.  Imbagħad f’paġna 137 tgħidu li:  

“Bateman in voicing their complaint seem to find difficulty accepting, that the process with which the contract was awarded was a tendering process, with clearly and previously defined rules and parameters.”,  

Imbagħad f’paġna 144 tgħidu wkoll li:  

“The firm (Bateman) seemingly fails to understand that when dealing with a tendering process, the parameters to be utilised are solely those established within the tender document itself.”.

Allura fil-kuntest ta’ dan kollu, inti almenu ma tasalx għall-konklużjoni, li wasalt għaliha jien, li Bateman ma kenux qed jifhmu l-proċess kif għandu jsir u ħasbu li jistgħu jinfluwenzaw dak il-proċess billi jużaw il-politiċi, jużaw attentati ta’ korruzzjoni, jużaw it-theddid u jużaw insider information?

IS-SUR ANTHONY C. MIFSUD:  Li għedna f’dik il-parti tar-rapport huma l-fatti kif ġraw.  Ma konniex hemmhekk biex noqogħdu ngħaddu ġudizzju fuq kumpanija jew oħra.  M’aħniex qegħdin nippruvaw inpinġu kumpanija qisha qaddisa u l-oħra mxajtna.  Aħna għedna l-fatti li sibna.

THE CHAIRMAN:  Fil-fatt it-terms of reference ma kenux jitkellmu fuq dan, imma għandkom konklużjoni fuq paġna 146.  

L-Onor. Bartolo.

ONOR. EVARIST BARTOLO:  L-ewwelnett bħala l-persuna li mexxejt min-naħa tal-oppożizzjoni, anke parti mix-xogħol ġurnalistiku tiegħi, l-investigazzjoni dwar dan il-każ nista’ ngħid li l-ewwel darba li bdejt nisma’ dwaru u bdejt insegwih kien proprju f’laqgħa ta’ dan il-Kumitat.  Kont ġejt hawn għax kien se jiġi diskuss ir-rapport tal-awditur dwar it-trasport skolastiku u kont qiegħed Membru sostitut.  Fil-bidu ta’ dik il-laqgħa ċ-Chairman qal li kienet waslitlu ittra datata 13 ta’ Mejju 2009.  Qed insemmi din id-data għax sa proprju dakinhar jien ma kont naf assolutament xejn dwar dan il-każ.  Irrid nagħmilha ċara u mingħajr ekwivoku li jekk dak kollu li qal il-Ministru Austin Gatt li Bateman għamlu din it-tip ta’ pressjoni – u jien m’għandix għalfejn niddubita li ma kienx qed jgħid il-verità, għax kien qed jikkwota mid-dokumenti – assolutament mhuwiex aċċettabbli u l-oppożizzjoni żgur tikkundanna li jkun hemm indħil politiku, rikatti ta’ banek, finanzi eċċ., biex dak li jkun jipprova jirbaħ tender.  Jiġifieri dik irridu nagħmluha ċara mal-ewwel.

Punt ieħor li rrid nagħmel ċar huwa li jekk l-Ambaxxatur ta’ Iżrael qal li jeżistu kuntatti tajba bejn Hutny-Bateman u l-Partit Laburista hija gidba sfaċċata.  Jekk xi ħadd irid jgħid li saru xi telefonati ma’ politiċi minn Iżrael jgħidilna min huma dawn il-politiċi li aħna għamilna telefonati magħhom għax assolutament min-naħa tal-Partit Laburista dan mhuwiex veru.  L-informazzjoni kollha li aħna ħadna għand l-NAO u kull ħaġa li għedna lill-Awditur Ġenerali kellna s-supporting documents għaliha u dawk id-dokumenti aħna ksibnihom bil-mezzi limitatissimi li għandna.  U ħafna minn dawk is-sejbiet mhuma xejn drammatiċi, mhuma xejn mirakolużi u jekk tridu nistgħu npoġġu in the public domain kull dokument li ħadna għand l-NAO u kull dokument jista’ jinkiseb faċilment tant li jien nista’ nuża dan il-każ bħala case study mal-istudenti tiegħi fl-università biex nurihom kif illum, bil-mezzi tal-internet tista’ toqgħod bil-qiegħda d-dar jew l-uffiċċju u tagħmel ħafna xogħol metikoluż, naturalment trid il-paċenzja u sigħat twal.  Nerġa’ ngħid li dik l-informazzjoni kollha li hemm u informazzjoni oħra li ħadna għand l-NAO wara li ngħalaq dan ir-rapport, kollha ksibniha aħna.  Jiġifieri rrid nagħmilha ċara mal-Ministru Gatt, jekk kien qed jikkwota lil xi ħadd li qal hekk, li dik l-informazzjoni li ħadna għand l-NAO hija kollha informazzjoni li ksibna direttament aħna, u aħna bl-ebda mod ma konna qed noperaw favur jew naqbżu għal xi kumpanija jew oħra imma konna qed naqbżu, kif inhu dmirna   - u dak li għamilna nerġgħu nagħmluh mill-ġdid jekk ikun hemm bżonn għalkemm nisperaw li ma jkunx hemm każi simili fejn ikollna nagħmlu l-istess affarijiet, imma jekk ikun hemm każi simili nerġgħu nagħmlu l-istess – għal kif jintnefqu t-taxpayers’ money f’pajjiżna u  kif jittieħdu deċiżjonijiet ta’ dan it-tip.

ONOR. GEORGE VELLA:  Bħalma tafu jien qiegħed f’dan il-Kumitat għall-ewwel darba, però nista’ ngħid bħala stat ta’ fatt li dak kollu li smajt fuq l-Ambaxxatur Meir u Bateman u ħaġa u oħra għalija huwa sorprendenti u, jekk nista’, nitlob id-dati għax fit-13 ta’ Jannar ta’ din is-sena jien u l-Kap tal-Oppożizzjoni kellna laqgħa mal-Ambaxxatur Meir, u jien l-ewwel darba li smajt fuq dan il-każ kien meta kien hemm riferenza żgħira għalih u l-Ambaxxatur ta l-impressjoni li ma kien jaf b’xejn b’dak li kien qed jiġri u li se jiġri.  Issa jekk dan kien qed jagħmel front ma nistax ngħid, però mill-body language u mill-mod kif tkellem ħadt l-impressjoni – u hemm jien smajt għall-ewwel darba bil-kwestjoni kollha – li dan ma kien jaf b’xejn kif se tiżvolġi u ma tisvolġix din il-kwestjoni kollha.  Dan huwa stat ta’ fatt.  Jien kont preżenti u nista’ nixhed dan taħt ġurament.  Id-data kienet it-13 ta’ Jannar ta’ din is-sena.

THE CHAIRMAN:  L-Onor. Bartolo.

ONOR. EVARIST BARTOLO:  Nixtieq issa niffoka ftit fuq il-bidla – qed nirriferi għal punt 3 li hemm f’paġna 9 li hija waħda mill-konklużjonijiet ewlenin tagħkom – fil-legal notice, li minn legal notice 329/02 inbidlet għal legal notice 2/08.  Jien inqis din bħala waħda mill-konklużjonijiet ewlenin ta’ dan ir-rapport għax qed tgħidu li bil-benefiċċju li qed tirriflettu fuq il-proċess kif ġara, ħassejtu li kieku l-proċess twaqqaf u t-tender reġgħet ħarġet mill-ġdid biex tirrifletti l-bidla fl-ispeċifikazzjonijiet tat-tender u dik il-bidla ddaħħlet biex tirrifletti l-bidla fil-legal notice, kieku ħafna minn din il-kontroversja probabbli kienet tiġi evitata, lanqas kien ikun hemm fejn wieħed jista’ jqabbad magħha.  Għalhekk jien nixtieq niffoka fuq il-proċess kollu ta’ kif inbidlet din il-legal notice.  

Huwa fatt li legal notice 329/02 inbidlet f’Novembru 2007?  Mhux ġiet imxandra uffiċjalment, għax ġiet imxandra uffiċjalment f’Jannar tas-sena 2008, imma mill-investigazzjonijiet tagħkom irriżulta li din inbidlet f’Novembru 2007?  

IS-SUR ANTHONY C. MIFSUD:  Aħna li jirriżultalna hu li t-taħdidiet bejn l-Enemalta u l-Malta Environment and Planning Authority (MEPA) biex tinbidel din il-legal notice kienu ilhom għaddejjin mill-2005.  Fil-fatt il-legal notice inbidlet f’Jannar 2008 u saret legal notice 2/08.  Dawk huma l-fatti.

ONOR. EVARIST BARTOLO:  Jiġifieri jirriżulta li l-legal notice inbidlet sitt snin wara li daħlet u meta kienet għaddiet iżjed minn sena minn meta beda l-proċess tat-tender għall-estensjoni tal-power station ta’ Delimara.

IS-SUR ANTHONY C. MIFSUD:  Hekk hu.  (Interruzzjonijiet)

ONOR. AUSTIN GATT:  F’paġna 17 qiegħda.

ONOR. EVARIST BARTOLO:  Imma Ministru jekk inti tara t-time line li għamlulna ma jinkludix biss ...  Jiġifieri fit-18 ta’ Novembru 2006 ġew ippubblikati r-request for proposal (RFP).

ONOR. AUSTIN GATT:  Mhux biex immeri u ma rridx intawwal, imma inti għedt li l-legal notice ġiet ippubblikata sena wara li ħarġet it-tender.  It-tender ġiet ippubblikata f’Awwissu 2007 u l-emenda għal-legal notice ħarġet f’Jannar 2008.  

ONOR. EVARIST BARTOLO:  Iva qed naraha.  Imma jien qed ngħid mill-RFP.

ONOR. AUSTIN GATT:  Hekk iva.

ONOR. EVARIST BARTOLO:  Qed nagħmel din id-domanda għaliex fid-dokumentazzjoni estensiva tal-Enemalta f’dan l-istadju l-istess Enemalta kienet tagħmel riferenzi għal EU directive plus local safety standards.  Jiġifieri ma kenitx tagħmel biss riferenza għal kif ġie transposed id-directive tal-Large Combustion Plant Directive (LCPD).  Huwa fatt li l-bidders, jiġifieri mal-bidu tat-tendering, kienu marbuta b’legal notice 329/02?

IS-SUR ANTHONY C. MIFSUD:  L-Enemalta kienu daħħlu safeguard li dawn jistgħu jinbidlu mingħajr ma speċifikat.

ONOR. EVARIST BARTOLO:  Huwa interessanti li daħħlet dak is-safeguard u niġi għalih iżjed tard.  Għaliex l-Enemalta ħasset il-bżonn li ddaħħal dak is-safeguard speċjalment meta legal notice 329/02 huwa standard ambjentali lokali iżjed rigoruż minn tal-LCPD?  U qed nagħmel din il-mistoqsija għaliex ingħatat l-impressjoni li legal notice 329/02 mhijiex compliant mad-direttiva tal-Unjoni Ewropea.  Teknikament mhijiex compliant fis-sens li hija iktar ...

IS-SUR JOHN BURLÒ:  Hija iktar strinġenti, anzi.

ONOR. EVARIST BARTOLO:  Allura mhux veru li mhijiex compliant.  L-istandards lokali, bħalma għandhom pajjiżi oħra fl-Unjoni Ewropea – u għalhekk il-Kummissjoni Ewropea żgur li ma kenitx tħalli sitt snin jgħaddu biex tiġbed l-attenzjoni tal-awtoritajiet lokali li l-legal notice f’Malta kienet qed tikser id-direttiva tal-Unjoni Ewropea - ....  Jiġifieri meta inti iżjed rigoruż mhux talli m’intix compliant talli altru milli inti compliant!  Fl-investigazzjonijiet tagħkom jirriżulta min fassal legal notice 329/02?

IS-SUR ANTHONY C. MIFSUD:  Id-diskussjonijiet bejn l-Enemalta u l-MEPA kienu ilhom għaddejjin għal xi tliet snin, ikkonsultaw ruħhom diversi drabi, ma kenux qed jaslu, irriferew il-kwestjoni Brussels ħalli tiggwidahom, imbagħad ġiet żviluppata dik il-legal notice.

ONOR. EVARIST BARTOLO:  Jien qed immur lura għal meta ġiet imfassla oriġinarjament.

IS-SUR ANTHONY C. MIFSUD:  Dik ma dħalniex fiha għax dik saret fis-sena 2002.

IS-SUR JOHN BURLÒ:  Probabbli l-MEPA.

ONOR. EVARIST BARTOLO:  Qed nagħmel din il-mistoqsija għaliex meta naqraw  l-Electricity Generation Plan 2006-2015 insibu li ma ssirx riferenza għad-direttiva, għalfejn legal notice 329/02 trid tiġi rispettata, imma ssir riferenza għan-national emission ceiling.  Għaliex?  Għax il-legal notice iktar tagħti kas ir-realtà lokali fejn, imqabbla mal-pajjiżi l-oħra kollha tal-Unjoni Ewropea, aħna għandna żewġ sorsi kbar ta’ tniġġiż - il-power station u t-traffiku.  Aħna bilfors li jrid ikollha standards aktar rigorużi minn pajjiżi oħra għax il-power stations ta’ pajjiżi oħra ma jaħdmux bil-heavy fuel oil, jew anke jekk jaħdmu bi fuels oħra, bil-faħam u affarijiet oħra, il-mix tal-enerġija mhijiex dipendenti bħal tagħna.  U dan m’iniex qed nestrapolah jien għax fid-dokumenti tal-gvern stess, approvati mill-Kabinett, tissemma spiss ħafna n-national emission ceiling, il-Gothenburg Protocol u li sas-sena 2020, jekk ma noqogħdux attenti, neċċedu dak li għandna.  

Huwa fatt li kieku legal notice 329/02 baqgħet hekk, BWSC ma kellhomx ċans jirbħu l-kuntratt u lanqas biss kellhom jitfgħu tender b’dik it-teknoloġija?

IS-SUR ANTHONY C. MIFSUD:  Huwa fatt.

ONOR. EVARIST BARTOLO:  Huwa fatt li qatt ma sar xi sforz biex tinbidel legal notice 329/02 qabel beda l-proċess biex l-Enemalta tkabbar l-impjant tagħha tal-ġenerazzjoni?

IS-SUR ANTHONY C. MIFSUD:  L-Enemalta kienet ilha mis-sena 2005 tipprova tasal fi ftehim mal-MEPA biex tinbidel ...

ONOR. EVARIST BARTOLO:  Imma nafu li kien diġà beda l-proċess tat-tkabbir tal-impjant tal-ġenerazzjoni.  Id-differenza kienet biss li fil-bidu tas-sena 2005 kienu se jżidu l-estensjoni b’36 MW biss.  BWSC waslet Malta fil-bidu tas-sena 2005 u għamlet ħafna xogħol biex tirbaħ it-tender tas-36 MW.  Jiġifieri l-mistoqsija tiegħi hija din:  Qabel is-sena 2005, jiġifieri fl-2002, fl-2003 u fl-2004, l-Enemalta qatt għamlet sforz jew ħasset il-bżonn li tbiddel legal notice 329/02? 
IS-SUR ANTHONY C. MIFSUD:  Naħseb li din id-domanda trid issir lill-Enemalta.

ONOR. EVARIST BARTOLO:  Għalhekk hawnhekk messu kien hawn l-uffiċjali tal-Enemalta biex iwieġbu.  Jien inħoss li lanqas hu ġust li qed nagħmel dawn il-mistoqsijiet lill-awditur.  Mela dan għandu jagħmilha ta’ messaġġier?  Nerġa’ ngħid li hawnhekk messu hawn in-nies tal-Enemalta biex nistaqsu lilhom.  Ma naħsibx li kienet se taqa’ d-dinja jew ma naħsibx li kien se jaqa’ l-gvern kieku għamilnilhom dawn il-mistoqsijiet.  Din il-biżgħa kollha biex jiġu hawn iwieġbu uffiċjali pubbliċi!  Anke l-affarijiet li qal il-Ministru Gatt stess illejla meta semma l-insider information li kellhom Bateman hija tal-waħx u messhom tkeċċew nofshom l-uffiċjali!  Jekk għaddew dik l-informazzjoni li kien qed isemmi l-Ministru Gatt messhom tkeċċew, mhux ma jiġux hawnhekk iwieġbu! U qisu ma ġara xejn!  Dawn l-istess nies għadhom hemm, wieħed biss telaq u qal li ma kellux x’jaqsam.  Mr Chairman, għalhekk aħna xtaqna li jkollna hawnhekk lill-uffiċjali biex nagħmlulhom id-domandi.  Qisna qed naħdmu bir-remote control.  Jien inħossni inġust nistaqsi lill-uffiċjali tal-NAO “Għal li jista’ jkun ġara “hekk”? Għal li jista’ jkun ġara “hekk”?  Għal li jista’ jkun qalulkom “hekk”?”  Fil-fatt qed ikolli npoġġi l-mistoqsija b’ċertu mod għax mhux huma answerable għal dawn il-mistoqsijiet.

L-investigazzjoni tal-NAO stabbiliet meta kien l-ewwel darba li l-Enemalta marret fuq il-MEPA biex tinbidel legal notice 329/02 u jiġu llaxkati l-istandards ambjentali rigorużi li kienu ġew issettjati fis-sena 2002?

IS-SUR ANTHONY C. MIFSUD:  Dik l-informazzjoni m’għandniex.

ONOR. EVARIST BARTOLO:  Jirriżultalu l-NAO li l-ewwel darba kienet fis-sena 2005?

IS-SUR ANTHONY C. MIFSUD:  Aħna nafu li l-Enemalta fl-2005 bdew negozjati mal-MEPA biex jippruvaw jirranġaw il-legal notice tas-sena 2002.

ONOR. EVARIST BARTOLO:  Għal li jista’ jkun, minn informazzjoni li għaddewlkom jirriżulta li kien proprju fis-6 ta’ Diċembru 2005 l-ewwel darba li l-Enemalta qajmet uffiċjalment mal-MEPA il-bżonn li tinbidel legal notice 329/02?

IS-SUR ANTHONY C. MIFSUD:  Inkunu rridu niċċekkjawha dik l-informazzjoni; offhand ma nistax ngħidlek.

ONOR. EVARIST BARTOLO:  Qed nagħmel din il-mistoqsija għax din kienet is-sena li fiha BWSC ġew Malta u bdew jimbuttaw biex ibigħu lill-Enemalta magni diesel li jaħdmu bil-heavy fuel oil.  F’dak l-istadju kienu għadhom se jibdew jibbiddjaw għax-short term generation plant, jiġifieri ma kienx għadu tkabbar għal 100 MW u iżjed.  Sa dak iż-żmien kien għadu għal 36 MW, għalkemm Alla jbierek f’Mejju 2005 BWSC kienet diġà, permezz ta’ Joseph Mizzi, qed tagħmel lobbying mal-Enemalta biex l-extension ma tkunx ta’ 36 MW imma tkun ta’ xi 100 MW.  Oħroġ il-għaġeb meta mbagħad ħareġ it-tender, dan kien għal 100 MW u mhux għal 36 MW.
IS-SUR MANTOINE D’AMBROGIO ARACI:  Jekk ma jimpurtax nixtieq nippreċiża punt.  Id-diesel engine combined cycles (DECC), jiġifieri l-magni li jaħdmu jew bid-diesel jew bil-heavy fuel oil, setgħu jaħdmu biss taħt legal notice 329/02, però mhux bil-heavy fuel oil; kien se jkollhom jaħdmu bid-diesel.  Qed nikkwota minn paġna 46 tar-rapport.  Taħt legal notice 329/02 id-DECCs would have just made it fejn jidħlu tliet tipi ta’ emissions, biss ma setgħux jitħaddmu bil-heavy fuel oil; kien se jkollhom jaqilbu għad-diesel li allura kienet se tidħol il-kumplikazzjoni tal-prezz.  Qed ngħid dan sempliċement biex nikkwalifika l-fatt li teknikament, mhux pricewise, setgħu jaħdmu taħt il-liġi l-antika.  

IS-SUR CHARLES DEGUARA:  B’ċerti abatement systems ukoll.

ONOR. EVARIST BARTOLO:  Però teknikament hemm dokumenti tal-MEPA li ma jaqblux ma’ din l-interpretazzjoni, u se nikkwotahom ukoll.

Jirriżulta minn investigazzjonijiet tal-NAO li BWSC oġġezzjonat għal-legal notice 329/02 u qalet li ma riditx timxi magħha u spiċċajna li minflok ma BWSC kellhom joqogħdu għall-istandards tagħna riedu jiddettaw huma u riedu bidla fil-legal notice biex ikunu jistgħu jibbiddjaw u jirbħu bil-magni diesel li jaħdmu bil-heavy fuel oil?

IS-SUR MANTOINE D’AMBROGIO ARACI:  Iva, però dik kienet fil-preliminary bid.  Ovvjament by the time li ġew għad-detailed bid kienet inbidlet il-liġi u allura l-argument ġie ...

ONOR. EVARIST BARTOLO:  Imma meta għamlu s-site visit fl-4 ta’ Settembru 2007 qalu li huma mhux se joqogħdu.  Jiġifieri ġew Malta fl-2005, fl-istess sena indunaw li bil-magni tagħhom m’għandhomx ċans jirbħu - u se ngħid għalfejn qed ngħid hekk; m’iniex qed nivvinta minn żniedi - fl-4 ta’ Settembru 2007 imorru għall-ewwel laqgħa mal-Enemalta u jgħidulhom li b’dawk il-magni u b’dak il-fuel ma jikkwalifikawx għalkemm interessanti.  U hemmhekk l-uffiċjal tal-Enemalta uża l-kelma “unfortunately” li ma nafx għalfejn kellu jużaha.  Why the hell should he say “unfortunately”?  Kellna standard ambjentali li m’aħniex se nużaw il-heavy fuel oil u uffiċjal tal-Enemalta jgħidilhom “unfortunately”?  Qisu qed jiddispjaċih, qed jaqsam qalbu li ma jistax jintuża l-heavy fuel oil f’pajjiżna!  Jiġifieri jirriżulta li dawn riedu bidla.  Huma stess qalu, u intom tgħidu fir-rapport kemm f’paġna 16 u anke f’paġna 45, li huma ma kenux lesti joqogħdu għal-legal notice 329/02.  Huwa fatt li BWSC qalu hekk?

IS-SUR JOHN BURLÒ:   Fil-fatt ikkwotajnihom aħna.

ONOR. EVARIST BARTOLO:  Jirriżulta li waqt il-proċess tat-tendering, BWSC baqgħu jkunu nformati li t-teknoloġija offruta minnhom ma kenitx tikkwalifika anke wara li l-proċess kien beda u kienu bdew laqgħat mal-bidders u anke ġew diġà sottomessi l-offerti?

IS-SUR MANTOINE D’AMBROGIO ARACI:  Up to the preliminary bid.  Ovvjament by the time li ġiet id-detailed bid f’Marzu 2008 dik l-istand ma kenitx ...

ONOR. EVARIST BARTOLO:  U żgur li mhux se joġġezzjonaw wara li nbidlet il-legal notice kif riedu huma!

IS-SUR JOHN BURLÒ:  Aħna qed nirrapportaw fuq il-fatti kif ġraw.

ONOR. EVARIST BARTOLO:  Jiġifieri l-ewwel għenu biex tinbidel il-legal notice u meta nbidlet joġġezzjonaw!  Ma tarax!

Jirriżultalu l-NAO li fit-22 ta’ Ġunju 2006, ħames xhur qabel l-RFP li ħarġet għall-extension ta’ Delimara power station, l-Enemalta ħarġet Electricity Generation Plan 2006-2015 approvat mill-Kabinett – almenu hekk jgħidu dokumenti uffiċjali – li jikkonkludi li għall-impjanti l-ġodda se jiġu abbandunati magni diesel li jaħdmu bil-heavy fuel oil għax jaqbżu l-limiti stabbiliti ta’ tniġġiż, u minflok se jmorru għal impjanti li jaħdmu bil-gass?  Huwa fatt dan?

IS-SUR MANTOINE D’AMBROGIO ARACI:  Iva.
ONOR. EVARIST BARTOLO:  Peress li l-bidla f’policy approvata mill-Kabinett u bidla fil-legal notice ma jistgħux isiru sempliċement minn uffiċjali pubbliċi, iżda jridu jsiru f’livell ministerjali, l-NAO stabbilixxa permezz tal-investigazzjoni tiegħu, min kienu l-ministri involuti f’dawn il-bidliet u x’kien is-sehem tagħhom f’dawn il-bidliet?

IS-SUR CHARLES DEGUARA:  Fil-verità l-uffiċċju tagħna per se ma jawditjax policies.  It-terminu tagħna kien kif dak it-tibdil jeffettwa l-procurement procedure.  Jekk il-gvern tal-ġurnata jiddeċiedi li jibdel il-policy tiegħu mhux kompitu tal-NAO li jikkummenta fuqha, però kkummentajna fuq kif dak it-tibdil jimpatta fuq il-procurement process innifsu.

ONOR. EVARIST BARTOLO:  Dak importanti u għandek raġun tgħid hekk, imma ...

IS-SUR CHARLES DEGUARA:  Aħna m’aħniex se ngħidu li għandu jkun diesel jew għandu jkun gass.  Dik hija kwestjoni ta’ policy.

ONOR. EVARIST BARTOLO:  Le, jien m’iniex qed ngħid hekk.  Jien qed ngħid li  bidla f’policy ta’ Kabinett u bidla f’legal notice ma tistax issir minn permanent secretary, ma tistax issir minn chairman tal-Enemalta imma trid issir fil-livell ministerjali.  

IS-SUR JOHN BURLÒ:  Mhux ovvja!

ONOR. EVARIST BARTOLO:  Il-mistoqsija tiegħi hija din:  Fl-investigazzjonijiet tagħkom staqsejtu x’involviment ministerjali kien hemm biex inbidlet legal notice 329/02 u biex inbidlet il-policy mħabbra fl-Electricity Generation Plan 2006-2015.
ONOR. CHARLES DEGUARA: Aħna kkummentajna li ladarba saret dik il-bidla, kien ikun forsi aktar għaqli u prudenti li kieku t-tender reġgħet ħarġet mill-bidu.   Dik kienet il-konklużjoni finali tagħna u dak l-aspett li qed issemmi inti ma dħalniex fih.  

ONOR. ANTHONY C. MIFSUD:  U ma dħalniex fihom minħabba l-fatt li kienu kwestjonijiet ta’ policy.

ONOR. EVARIST BARTOLO:  Imma jiena fuq l-implikazzjonijiet għall-proċess tat-tender qed niffoka.

IS-SUR CHARLES DEGUARA:  Aħna kkumentajna fuq l-implikazzjonijiet u għedna li messu reġa’ ħareġ.

THE CHAIRMAN:  L-awditur ma jistax jidħol fuq deċiżjonijiet ta’ policies.

ONOR. EVARIST BARTOLO:  Mr Chairman, jiena naqbel assolutament mal-interpretazzjonijiet li qed jgħid.  Jiena qed nitkellem sempliċement dwar l-impatt fuq il-proċess tat-tender.

IS-SUR JOHN BURLÒ:  Kienet tkun aktar trasparenti li kieku reġgħet ħarġet it-tender mill-bidu.

ONOR. EVARIST BARTOLO:  Fl-investigazzjoni tagħkom jirriżultalkom li fit-30 ta’ Marzu 2006 il-MEPA kitbet lill-Enemalta fejn qalet li għal raġunijiet u obbligi ambjentali l-impjant il-ġdid ta’ ġenerazzjoni jrid jaħdem bil-gass?

IS-SUR JOHN BURLÒ:  Din inkunu rridu niċċekkjawha.

ONOR. EVARIST BARTOLO:  Biex nagħmilha ċara, din id-data mhijiex ivvintata, qed nikkwota mill-aħħar paragrafu ta’ paġna 23 tal-Electricity Generation Plan 2006-2015, fejn qed jingħad hekk:

“In this regard detailed consultations were held with MEPA in order to ensure that the future direction regarding a new generation plant ensures that Malta complies with the emission levels it is expected to assume on an EU and international basis. Since MEPA is the competent authority charged with this regulation, Enemalta has sought and obtained its guidance in a letter, dated 30th March, 2006.  It is clear from this letter that in order to meet EU and international obligations on emission levels, the new generation plant has to be gas fired.  This is also apparent from the analyses carried out as part of this report.”.

Fil-fatt iżjed tard hemm spjega sħiħa għalfejn għandhom jaħdmu bil-gass u mhux bil-heavy fuel oil.  Jirriżulta mill-investigazzjoni tal-NAO li biex ma jinqabżux in-national emission ceilings stabbiliti u anke l-Protokoll ta’ Gothenberg, l-impjant il-ġdid tal-estenzjoni ta’ Delimara jrid ikun combined cycle gas turbine?
IS-SUR ANTHONY C. MIFSUD:  Din irridu niċċekjawha biex inkunu ċerti.

ONOR. EVARIST BARTOLO:  Dan jinsab f’paġna 34 tal-Electricity Generation Plan 2006-2015.  L-għażla ta’ BWSC b’magni diesel jaħdmu bil-heavy fuel oil, imur għal kollox kontra l-Electricity Generation Plan 2006-2015?

IS-SUR ANTHONY C. MIFSUD:  L-Enemalta donnha bidlet il-policy tagħha mill-Electricity Generation Plan 2006-2015.  

ONOR. EVARIST BARTOLO:  Fil-fatt waqt l-investigazzjoni tagħkom l-Enemalta spjegat kif fit-2 ta’ Ġunju 2006 ħarġet dan ir-rapport ibbażat anke fuq il-linja gwida li tathom il-MEPA, imbagħad meta ġiet biex toħroġ it-tender insiet din il-policy li hi stess kienet talbet gwida dwarha?

IS-SUR ANTHONY C. MIFSUD:  Nirrepeti li aħna ma nidħlux f’affarijiet ta’ policy.  Jekk l-Enemalta dehrilha li kellha tibdel il-policy, dik aħna ma ninvestigawhiex.

ONOR. EVARIST BARTOLO:  Naqbel miegħek, imma aħna mhux fuq il-policy qed nitkellmu, imma fuq kif il-bidla effettwat it-tendering process.  U qed nagħmel din il-mistoqsija għax huwa interessanti li f’email li rajt jien miktuba mill-MEPA lill-Enemalta jgħidulhom biex jaraw x’implikazzjonjiet għandha għall-proċeduri tat-tender il-bidla li se jagħmlu fil-legal notice.  U qed nikkwota dik l-email għax kienet tpoġġiet għad-dispożizzjoni tal-Kumitat is-sena l-oħra mis-Segretarju Permanenti fil-Ministeru tal-Finanzi, l-Ekonomija u Investiment fuq talba tal-istess Kumitat.  Fil-fatt f’waħda mill-emails li poġġa għad-dispożizzjoni tal-Kumitat hemm ċar ...  Jiġifieri jien fuq dik il-parti qed nitkellem, m’iniex qed nitkellem fuq il-policies, għax jiena naqbel li l-policies intom ma tidħlux fihom. 

IS-SUR ANTHONY C. MIFSUD:  Dik l-email id-direttur tal-MEPA kitibha.

ONOR. EVARIST BARTOLO:  Iva, hekk hu, mingħalija s-Sur Martin Seychell.  

IS-SUR JOHN BURLÒ:  U semmiha anke waqt meeting li kellu ...

ONOR. EVARIST BARTOLO:  Jiġifieri l-implikazzjonijiet fuq it-tender, l-Enemalta mkien ma daħlet fihom?

IS-SUR JOHN BURLÒ:  L-Enemalta li qalet lilna kien li meta kkunsidraw kollox kien hemm il-costings fl-aħħar li ...

ONOR. EVARIST BARTOLO:  L-aħħar mistoqsija għalissa.  Għal li jista’ jkun staqsejtuh lis-Sur Joseph Mizzi x’sehem kellu fil-bidla tal-legal notice u x’sehem kellu fil-bidla anke tal-cabinet policy?


IS-SUR CHARLES DEGUARA:  Iva, staqsejnih u qal li ma kellu l-ebda sehem.
ONOR. EVARIST BARTOLO:  F’dak il-mument ftakar, jiġifieri ma kienx evażiv.

IS-SUR CHARLES DEGUARA:  Hekk weġibna, jiena qed nirrapporta x’weġibna.

ONOR. EVARIST BARTOLO:  Interessanti.

THE CHAIRMAN:  Nirringrazzjak.  L-Onor. Austin Gatt.

ONOR. AUSTIN GATT:  Fl-issue tal-legal notice se nidħol f’laqgħa oħra, però tajjeb li nispjega li billi l-magna ta’ BWSC taħdem ukoll bil-gass, hemm kull intenzjoni li meta l-gvern iġib il-gass - għax fl-2012 meta tibda taħdem din il-magna mhux se jkun hawn gass - il-magna tal-BWSC tibda wkoll taħdem bil-gass, jiġifieri assolutament m’hemm l-ebda change of policy.  U ħdejja hawn il-Ministru Fenech li jista’ jikkonferma dan.  L-unika problema li dejjem kien hemm u li bilfors ridna nsolvuha kienet li fl-2012 trid tagħlaq il-power station tal-Marsa u biex isir dan bilfors li jrid ikollna power station oħra u fl-2012 mhux se jkollna gass u allura trid taħdem, jew bid-diesel jew bil-heavy fuel oil, però dik niġu għaliha darb’oħra.  Ħalli nitkellem ftit fuq l-appelli u nibda billi nagħmel ftit statements li naħseb li naqblu dwarhom.  

L-ewwel nett it-tenders tagħna huma regolati b’liġijiet u legal notices, liema liġijiet u legal notices jikkomprendu d-direttivi kollha tal-Unjoni Ewropea għax bilfors iridu jikkomprenduhom u kulħadd irid jilgħab within them, jiġifieri ħadd ma jista’ jaqbad u jivvinta proċeduri li mhumiex hemmhekk.  Id-drittijiet ta’ kulħadd jinsabu fil-liġijiet u fil-legal notices.  Il-liġijiet u l-legal notices tagħna jipprovdu wkoll rimedji għal min jidhirlu li d-deċiżjonijiet li jkunu ttieħdu jkunu ħżiena jew li jkunu ppreġudikawh; hemm ir-rimedji ta’ appelli u ta’ kontestazzjonijiet minbarra r-rimedju li wieħed, jekk irid, dejjem jista’ jmur il-qorti.  Però hemm il-proċess amministrattiv tal-bord tal-appell fuq id-Direttur tal-Kuntratti, u bħala proċedura, biex inkun għalaqt kollox, il-Bord tal-Enemalta jirrikkmanda u l-Bord tal-Kumitat tal-Kuntratti jiddeċiedi.  U fuq id-deċiżjoni tal-Kumitat tal-Kuntratti mbagħad hemm l-appell taħt il-liġijiet.  Dan huwa l-proċess tagħna ta’ kif isiru l-affarijiet.  

Sur Awditur, naħseb li int, jien u kulħadd, nistennew li jekk xi ħadd għandu lanjanza, jappella.  Ħalli nagħmillek domandi diretta:  Inti tistenna li xi ħadd li jidhirlu li d-Direttur tal-Kuntratti jkun ħa deċiżjoni ħażina, imur joqgħod igorr barra biss jew tistennih li jappella?

IS-SUR ANTHONY C. MIFSUD:  Mhux kulħadd jaħsibha l-istess.

ONOR. AUSTIN GATT:  Mhux ovvju, però jekk għandek fuq xiex tgorr, trid teħodha x’imkien! Biex nieħu rimedju appell irrid nagħmel.  Mhux loġika din!  Jew tiddeċiedi li ma tappellax, jew tappella!  Qed naqblu.

IS-SUR ANTHONY C. MIFSUD:  Hija rrilevanti.

ONOR. AUSTIN GATT:  M’hi rrilevanti xejn u issa nispjegalek għaliex.  L-ewwel opportunità li kien hemm li jsir appell kien fix-short listing report li sar fil-15 ta’ Mejju 2007, u dan qiegħed f’paġna 17 tar-rapport tagħkom; Maschinenfabrik Augsburg-Nürnberg Diesel SE (MAN), il-kumpanija Ġermaniża li ġiet it-tieni, Bateman, il-kumpanija Iżraelita li ġiet it-tielet, BWSC, u oħrajn.  F’din il-fażi, kien hemm dritt ta’ appell minn kull wieħed minnhom li jgħid li t-“tali” ma setax ġie shortlisted? Jiġifieri għall-grazzja tal-argument, Bateman setgħu appellaw mill-fatt li BWSC ġie shortlisted?  

IS-SUR ANTHONY C. MIFSUD:   Aħna ma kellniex ninvestigaw dawn l-appelli li qed issemmi inti.  It-terms of reference tagħna kienu dawk li hemm fir-rapport u daqshekk.

ONOR. AUSTIN GATT:  Naqbel miegħek perfettament, imma fir-rapport issemmu li għandkom short listing report u f’paġna 17 tgħidu li fil-15 ta’ Mejju, id-Direttur tal-Kuntratti ddeċieda li sitt kumpaniji kellhom jiġu short listed.  Jiena qed nistaqsik, bħala Awditur Ġenerali, jekk Bateman kellhomx dritt jappellaw jew le.

IS-SUR CHARLES DEGUARA:  Aħna f’paġna 146 tar-rapport għedna ċar u tond li Bateman qatt ma wżaw id-dritt li jappellaw.  Għedniha ċar u tond.  

ONOR. AUSTIN GATT:  Mela m’appellawx.  Qed naqblu.  Jaħasra anke meta naqblu rridu nargumentaw!  

IS-SUR ANTHONY C. MIFSUD:  Għax inti qed iddawwarha ...

ONOR. AUSTIN GATT:  Le ma jien qed indawwar xejn!  Qed ngħidlek hekk biex nistabbilixxi fatt.  

IS-SUR ANTHONY C. MIFSUD:  Għedniha ċar u tond fir-rapport.

ONOR. AUSTIN GATT:  Kollox sew.  Meta ħarġet it-tender, kull min kien interessat fit-tender, jiġifieri s-sitt short listed companies, jekk dehrilhom li kien hemm xi ħaġa li tiddiskrimina kontra tagħhom, kellhom dritt ta’ appell?  (Interruzzjonijiet)  Kellhom u ma appellawx!  Għax din hija importanti għax eventwalment se niġu għal ta’ 25% u 75%.  Jiġifieri la ħadd ma garr u appella fuq il-25% u s-75% kulħadd aċċetta li jilgħab hekk.  Dak huwa fatt.  Mela dik kienet opportunità oħra ta’ appell. 

Mela imbagħad saret il-legal notice.  Fis-7 ta’ Jannar, fuq ordni tad-Direttur tal-Kuntratti, l-Enemalta – again dan joħroġ minn paġna 17 tar-rapport tagħkom –  innotifikat lil kulħadd li billi tbiddlet il-legal notice, kellhom jerġgħu jsiru t-technical bids u jerġgħu jsiru l-financial bids u estendiet it-time schedules fuq ordni tad-Direttur tal-Kuntratti.  Anke hawn, Bateman setgħu appellaw għax tbiddel il-format tal-kuntratt, però m’appellawx.  Jiġifieri jekk il-legal notice tant effettwathom ħażin li t-technical u l-financial bids kellhom jerġgħu jagħmluhom, kellhom dritt jappellaw, imma m’appellawx.  Jiġifieri l-iktar kumpanija li jinteressaha, l-iktar kumpanija li se tagħmel il-profitt, lanqas hi ma tappella.  Hux hekk?  Appellat?  Iva jew le?

IS-SUR ANTHONY C. MIFSUD:  Le u semmejniha fir-rapport.   (Interruzzjonijiet)

ONOR. AUSTIN GATT:  Sur Mifsud, għandna transcript u t-transcript issa rridu nikkoreġuh u napprovawh, allura aħjar ngħidu “iva” jew “le” u neħilsuha!

IS-SUR CHARLES DEGUARA: Għax qisna qegħdin fil-magħmudija u kull meta l-qassis jistaqsik jekk intix se tiċħad lix-xitan tgħidlu “iva”!

ONOR. AUSTIN GATT:  Jien qed nassumi li la m’appellawx, it-time schedules il-ġodda li kellu jsir il-financial bid ...  Għax l-Onor. Bartolo qal kif tbiddlet il-legal notice, però jien irrid inżid parti.  Il-legal notice tbiddlet u reġa’ beda kollox mill-ġdid.  Hux hekk?  Sur Deguara, mhux iċċaqlaq rasek, imma għidli “iva” jew “le”.

IS-SUR ANTHONY C. MIFSUD:  Aħna għedna li t-tender kellha tieqaf imma fil-fatt baqgħet għaddejja.

ONOR. AUSTIN GATT:  All right, intom għandkom dik l-opinjoni.  Però beda kollox mill-ġdid għax id-Direttur tal-Kuntratti ordna – tgħiduh intom stess dan – li jsiru technical bids u financial bids oħra.  Ħalli naqralkom mir-rapport għax qegħdin tħarsu lejja qisni qed nivvinta l-affarijiet!  

IS-SUR ANTHONY C. MIFSUD:  Inbidel il-format tat-tender minn negotiated process għal three package system.  

ONOR. TONIO FENECH (Ministru tal-Finanzi, l-Ekonomija u Investiment):  Kelma dik il-bidla!  Dik proċedura sħiħa!

IS-SUR JOHN BURLÒ:  Imma ma setgħux jidħlu bidders ġodda.

IS-SUR ANTHONY C. MIFSUD:  Għandek selection board, tlabt ċerti requirements imbagħad bdilthomli u bqajt għaddej b’min applika biss.  Seta’ kien hemm kumpanija oħra ...

ONOR. AUSTIN GATT:  Sur Mifsud, meta naslu għall-argument nistgħu nagħmlu kemm trid argumenti!  Jiena qed nistaqsi bħala fatt.  Almenu naqblu bħala fatt li wara t-tibdil tal-legal notice d-Direttur tal-Kuntratti ordna li jsiru technical bids ġodda?

IS-SUR ANTHONY C. MIFSUD:  Aħna naħsbu li at that point id-Direttur tal-Kuntratti kellu jwaqqaf it-tender u terġa’ toħroġ oħra.

ONOR. AUSTIN GATT:  Prosit, imma jiena ma naħsibx bħalek u ngħidlek eventwalment għaliex ma naqbilx miegħek, però din hija biss opinjoni, punto e basta, jiġifieri m’aħniex se noqogħdu niġġieldu għax ikollna opinjoni differenti!  Bħala fatt, id-Direttur tal-Kuntratti ordna li jsiru technical bids ġodda.  Veru jew le?

IS-SUR CHARLES DEGUARA:  Minn dawk l-istess bidders.

ONOR. AUSTIN GATT:  Iva.  U ordna li jsiru financial bids ġodda minn dawk l-istess bidders.  Naqblu?

IS-SUR ANTHONY C. MIFSUD:  Imma seta’ kien hemm xi ħadd who did not bid fil-bidu ...

ONOR. AUSTIN GATT:  Mhux hekk!  Imbagħad kienu jgħidulna li biddilna l-legal notice biex indaħħlu lil xi ħadd mit-tieqa minflok mill-bieb!  U ħallina!  Imbagħad niġu għaliha dik. 

THE CHAIRMAN:  Ejjew nibqgħu fuq il-fatti.  L-inkjesta mhijiex kontra l-Awditur Ġenerali.  

ONOR. AUSTIN GATT:  Jiena fuq fatti qed nistaqsi biss.  Jekk jirrispondini fuq il-fatti nibqgħu fuq il-fatti.  Minbarra li talab technical u financial bids ġodda, id-Direttur tal-Kuntratti ordna li jiġi estiż iż-żmien għat-technical u l-financial bids.  Bħala fatt hekk hu?

IS-SUR ANTHONY C. MIFSUD:  B’erba’ ġimgħat biss.

ONOR. AUSTIN GATT:  Tajjeb. Fuq dan kollu, Bateman setgħu appellaw u m’appellawx.  Bħala fatt issa qed ngħid.  Naqblu?  Naqblu wkoll.  

IS-SUR ANTHONY C. MIFSUD:  Semmejniha fir-rapport ukoll.

ONOR. AUSTIN GATT:  Semmejtuha, bravi.  Mela l-ħames opportunità li kellhom Bateman biex jappellaw.  Saret it-technical evaluation.  Fit-technical evaluation, l-Enemalta għamlet rapport u ġabet lil Bateman l-ewwel, lil BWSC it-tieni u lil MAN it-tielet.  Dak ir-rapport mar għand il-kuntratti u l-kuntratti approvawh.  Bateman setgħu appellaw biex jgħidu li mhux suppost ingħataw dawk il-punti MAN u BWSC, però m’appellawx.  Korrett?  

IS-SUR JOHN BURLÒ:  Hekk hu.

IS-SUR CHARLES DEGUARA:  Fir-rapport użajna l-kelma “never”.

ONOR. AUSTIN GATT:  
Għax meta tibda tarahom waħda waħda tibda tgħid:  Imma dawn s’issa diġà kellhom iċ-ċans ta’ ħames appelli, inkluż fuq il-legal notice, inkluż fuq it-teknika, inkluż fuq l-affarijiet li huma l-aktar b’saħħithom, Bateman ...  Għax intom tikkummentaw – niġi għaliha fis-seduta li ġejja – li Bateman tilfu għax il-proposta finanzjarja tagħhom kienet ridiculously expensive, però dik niġi għaliha fid-dettall.  Jekk hemm xi ħaġa li fiha you do not fault Enemalta hija fuq il-finanzi għax tgħidu li l-eżerċizzju li għamlu huwa perfett. Imma mbagħad niġu għaliha dik!  Mela s’issa f’dawn kollha, saret il-legal notice, sar ix-short listing, sar kollox u Bateman m’appellaw qatt, ħlief – għax din hi l-istramba -  li bdew igorru meta spiċċa kollox! Il-legal notice saret f’Jannar 2008 u t-tender ingħatat f’April 2009, prattikament 13-il xahar wara.  Tafu li Bateman bdew igorru 14-il xahar wara fuq il-legal notice?  Ma tarahiex stramba allura u forsi kien ħaqqu kumment fir-rapport il-fatt li dawn kellhom ċans jappellaw biex jgħidu li l-legal notice kienet ħażina imma m’appellawx imbagħad bdew igorru wara?!

IS-SUR CHARLES DEGUARA: Ikkummentajna fuq hekk.

ONOR. AUSTIN GATT:  X’għedtu fuqha?

IS-SUR CHARLES DEGUARA:  F’paġna 146 għedna ċar u tond li:

“Throughout the period May 2008 to February 2010, Bateman raised various complaints with different institutions and authorities.  However, as highlighted above, the firm never availed itself of its rights as accorded ...”.

Jiġifieri semmejniha.

THE CHAIRMAN:  Ilu li ġie kkonstatat li huma kienu qaluha din il-ħaġa.

ONOR. AUSTIN GATT:  Tajjeb. Basta semmejtuha.  Għax jiena naraha ftit stramba min-naħa ta’ Bateman, li 14-il xahar wara jiġu jgorru meta kellhom dritt għall-appell!

IS-SUR CHARLES DEGUARA:  Imma aħna m’aħniex avukati ta’ Bateman.

ONOR. AUSTIN GATT:  Ma nafx!  Tant m’intomx, li mbagħad Bateman jagħmel protest ġudizzjarju u ma jagħmilx kawża lanqas!  Din stramba wkoll!  Qegħdin fir-realm tal-istramberiji. 

ONOR. TONIO FENECH:  L-oppożizzjoni l-avukati ta’ Bateman! (Interruzzjonijiet)  

ONOR. AUSTIN GATT:  Jaħasra mxejna tajjeb s’issa!  

ONOR. EVARIST BARTOLO:  Mhux hu qed jgħid kliem żejjed! 

ONOR. AUSTIN GATT:  Jirriżultalkom jekk MAN, li ġew it-tieni mhux it-tielet bħal Bateman, qatt ipprotestawx, garrewx jew għamlux xi proċedura?  

IS-SUR ANTHONY C. MIFSUD:  Lilna ma jirriżultalniex.  

ONOR. AUSTIN GATT:  Għax din hija stamba wkoll.  Min jiġi t-tieni ma jgħid xejn u min jiġi t-tielet igorr.  (Interruzzjonijiet)  Lanqas nista’ ngħid li hi stramba issa!  

Ħa niġi għall-aħħar waħda.  F’April 2009 ġie ppubblikat ir-rapport finali u ma sar ebda appell, Bateman qalu li ma ġewx avżati mill-Enemalta li kien ħareġ ir-riżultat u intom, bħala NAO tajtuhom raġun u naqbel magħkom. Però jekk taqra sew il-korrispondenza, Bateman imkien ma jgħidu li ma kenux jafu bir-riżultat, jgħidu biss li ma ġewx avżati mill-Enemalta.  

IS-SUR CHARLES DEGUARA:  Għax l-ispecifications jgħidu li kellhom jiġu avvżati.

ONOR. AUSTIN GATT:  Iva, qed naqblu.  Però irridu noqogħdu attenti għax meta mbagħad wieħed jeżamina ...  Safejn naf jien imkien Bateman – naturalment nista’ nkun żbaljat, fil-kas għidli  – ma jagħmlu l-istatement li huma ma kenux jafu bil-pubblikazzjoni fuq in-notice board u l-website tad-Dipartiment tal-Kuntratti.  Tant hu hekk li f’paġna 127 intom tirrapportaw hekk:

“EMC and DoC state that the latter’s website, ...”

- fejn kien hemm ir-riżultat -  

“... on which the tender award notice was posted, recorded more than 2,900 hits during the period during which appeals could be lodged.  These hits originated from twenty-six different countries including amongst others Israel, Italy, India, Germany, Hungary, Ivory Coast, Malta and the United Kingdom.  Obviously, this fact in no way exonerates EMC of their responsibility to notify all tenderers ...”.

U naqbel.  Issa hija ħaġa stramba li f’dan il-perjodu meta saru l-appelli u għandna hits minn Iżrael ...  Nimmaġinaw li jista’ jkun xi missjunarju Franġiskan li qed jara r-riżultat tal-award, jew xi ħadd li għandu interess?  (Interruzzjonijiet)  Fil-website tal-awards!  Fil-fatt ikkummentajtu u naħseb li għamiltu hekk għal xi skop.  Mhux hekk?  

IS-SUR ANTHONY C. MIFSUD:  M’aħniex mija fil-mija żguri li dawk il-hits minn Iżrael kienu minn Bateman.

ONOR. AUSTIN GATT:  Perċezzjoni jew duħħan, fuq dak il-livell!  

THE CHAIRMAN:  Imma għall-preċiżjoni t-terms of reference tal-awditur kienu jekk il-proċedura ġietx osservata.  

ONOR. AUSTIN GATT:  Fuq il-perċezzjoni ta’ duħħan forsi ndaħħluha b’xi mod.  Inti d-darba l-oħra semmejtilna min kien l-aġent ta’ Bateman u fir-rapport għedt ukoll li Bateman ġie intervistat minnkom.  Lil Bateman staqsejtuhom id-domanda speċifika jekk kenux jafu bir-riżultat tan-notice board jew tal-website?

IS-SUR ANTHONY C. MIFSUD:  Aħna ltqajna ma’ Bateman għax talbu huma, mingħalija kienet Santa Marija, u jumejn wara ġew u ltqajna magħhom.  

ONOR. AUSTIN GATT:  Imma din id-domanda staqsejtuhilhom?  

IS-SUR ANTHONY C. MIFSUD:  Le, din id-domanda ma staqsejnihilhomx.  

ONOR. AUSTIN GATT:  Inti għedt ukoll li l-fatt li l-Enemalta ma kitbitilhomx huwa administrative shortcoming.  Naqbel miegħek u m’iniex se nikkontesta dan, però xtaqt nidħol ftit iktar bħala gwida ta’ xi jsir ’il quddiem.  Il-problema tal-avviżi hi waħda, li ladarba l-liġi tipprovdi pubblikazzjoni, kulħadd hemm ċertezza.  Għaliex?  Għax il-perjodu ta’ appell irid jibda minn ċertezza u ma jistax ikun differenti għal kulħadd.  Mela jekk jiena navża – fil-fatt ġara fit-teknika – lill-authorised representative tiegħek jew tal-ieħor u ma navżahomx fl-istess ġurnata, l-appelli jibdew b’mod differenti.  Jiġifieri naqbel miegħek perfettament li kien administrative shortcoming għax inkiteb, però bħala rakkmandazzjoni tal-Awditur Ġenerali, ma taħsibx – din hija opinjoni tiegħi – li għandna nibqgħu ma’ dak li tgħid il-liġi, aktar milli ndaħħlu dawn l-obbligi li kulma jagħmlu hu biss li  jikkumplikaw il-ħajja ta’ kulħadd?  

IS-SUR ANTHONY C. MIFSUD:  Imma kieku l-Enemalta evitat dik il-klawsola kienet tkun faċli.

ONOR. AUSTIN GATT:  Le, mhux għal dan qed ngħid imma bħala gwida għall-futur.  Jiena bħala gwida għall-futur qed nistaqsi. 

IS-SUR ANTHONY C. MIFSUD:  Sakemm tibqa’ a level playing-field għall-bidders kollha, ma jkunx hemm diffikultà.

ONOR. AUSTIN GATT: Imma inti l-Awditur Ġenerali, allura lanqas nista’ nistaqsik opinjoni dwar best practise?  

IS-SUR ANTHONY C. MIFSUD:  Għax qed tagħmel encroachment fuq policy u dwar policy trid tistaqsi lis-Segretarju Permanenti responsabbli mill-Finanzi.  

THE CHAIRMAN: Jekk irridu nkunu korretti, bħala best practise l-awditur irrikkmanda li t-tender terġa’ toħroġ mill-ġdid.  Jiġifieri stabbiliha fir-rapport.  Jew qiegħed niżbalja?

IS-SUR ANTHONY C. MIFSUD:   Semmejniha, hemm qiegħda.

ONOR. AUSTIN GATT:  Mr Chairman, nammirak kif daħħalt dan l-argument imma m’għandu x’jaqsam xejn.  L-argument mhuwiex dan.  L-argument huwa jekk bħala best practise għandniex nibqgħu biss ma’ dak li tgħid il-liġi ...

THE CHAIRMAN: Int staqsejt fuq best practise u safejn naf jien il-best practise tah l-awditur fir-rapport tiegħu.

ONOR. TONIO FENECH:  Fuq publication din l-issue.

ONOR. AUSTIN GATT: Biex ma jkollniex problemi aktar ’il quddiem.

IS-SUR CHARLES DEGUARA:  Fil-fatt ninsabu nformati li minn mindu għamilna r-rapport tagħna almenu ħareġ nitfa ġid għax illum id-Dipartiment tal-Kuntratti qiegħed jinforma lit-tenderers kollha bl-outcome ta’ kull tender.  Jiġifieri s-sistema qed taħdem.

ONOR. AUSTIN GATT:  U jekk ma jirnexxielhomx jinfurmaw lil xi ħadd, x’jiġri fil-perjodu tal-appell? Din hija d-diffikultà tagħha.  

IS-SUR CHARLES DEGUARA:  X’jiġifieri ma jirnexxilhomx fl-2010?

ONOR. AUSTIN GATT:  Kellna l-każ ta’ Bateman li fit-technical report intom stess tgħidu li ppruvaw jikkuntattjawhom xi erba’ jew ħames darbiet u ma rnexxielhomx.

IS-SUR CHARLES DEGUARA:  On Christmas Eve ippruvaw jikkuntatjawhom dawn!

ONOR. AUSTIN GATT:  Le, fit-technical qed ngħidlek.

IS-SUR CHARLES DEGUARA:  Imma bagħtu fax!  Mela fl-2010 tibgħat fax!  

ONOR. TONIO FENECH:  But that was the last resort, intom stess tgħiduh dan,  f’paġna 133 hemm paragrafu sħiħ.

ONOR. AUSTIN GATT:  La se neħduha b’dan il-mod, huwa waste of time completely.  Però jien nibqa’ nsostni li l-liġi għandha tiġi osservata, punto e basta.  Jekk għandek liġi għandek tosserva l-liġi, m’għandekx iddaħħal prattiċi amministrattivi li huma separati jew differenti mil-liġi assolutament għax kumplikazzjonijiet biss ikun hemm.

IS-SUR CHARLES DEGUARA:  To be fair ma’ kulħadd, il-bżonn li jiġu nfurmati t-tenderers daħlitha l-Enemalta fl-ispecifications tagħha.

ONOR. AUSTIN GATT: Iva, qed naqblu.  U fl-opinjoni tiegħi għamlu ħażin għax kellhom liġi li kien misshom imxew magħha!  Jekk għandek liġi, tirbaħ il-liġi!  Għamlu ħazin u kien nuqqas tagħhom li ma bagħtux javżaw u qed naqbel miegħek bħala fatt.  Imma jien qed nistaqsi jekk għall-futur ikunx aħjar li jekk għandna liġi nimxu magħha u  mhux noqogħdu nivvintaw affarijiet oħra.  Almenu dik hi l-opinjoni tiegħi.  

ONOR. EVARIST BARTOLO:  Kieku qegħdin hawn tal-Enemalta konna nistaqsuhom.

ONOR. AUSTIN GATT:  Taqtax qalbek, diġà għedtlek.  

ONOR. EVARIST BARTOLO:  Ma tantx naqta’ qalbi jien.

ONOR. AUSTIN GATT:  U jekk jiġu, x’tagħmel?  Ma tiġix int?

ONOR. EVARIST BARTOLO:  Missni ma niġix!

ONOR. AUSTIN GATT:  Mela Bateman m’appellawx.  Jiena għandi informazzjoni, ma nafx tistax tikkonfermali jew le, li Bateman fil-fatt kienu jafu bir-riżultat, a tempo vergine, kif ngħidu l-avukati, jiġifieri fi żmien meta setgħu jagħmlu l-appell, ikkuntattjaw lill-aġenti tagħhom biex isir l-appell, tlewmu huma u l-aġenti tagħhom fuq jekk għandux jew m’għandux isir l-appell għax ħadd ma ried iħallas il-€50,000 fuq tender ta’ €160 miljun, u fil-fatt għax ma qablux min se jħallas, l-appell baqa’ ma sarx.  Inti jirriżultalek dan?

IS-SUR ANTHONY C. MIFSUD:  Sakemm ġejna biex niffinalizzaw ir-rapport - u l-cut-off date tagħna kienet it-31 ta’ Marzu, 2010 -  ma rriżultalix.

ONOR. AUSTIN GATT:  Jirriżultalek però li sakemm wasaltu biex tagħmlu r-rapport, fil-31 ta’ Marzu, 2010, Bateman għamlu protest ġudizzjarju, irrispondiet l-Enemalta għalih però m’għamlux kawża. 

IS-SUR ANTHONY C. MIFSUD:  Mingħalija rrisponda għalih il-Ministeru tal-Finanzi, l-Ekonomija u Investiment imbagħad Batemen didn’t follow it up.  

ONOR. AUSTIN GATT:  Mr Chairman, għal-lum naħseb li se nieqaf hawn għax inkella rrid niftaħ suġġett ieħor u mhux vale la pena.  
THE CHAIRMAN:  Mela nirringrazzja lill-Membri kollha għax imxejna b’mod aktar ordnat, u nerġa’ nfakkar li l-awditur qiegħed hawnhekk biex jagħti spjegazzjonijiet fuq ir-rapport tiegħu mhux qiegħed sotto investigazzjoni.

ONOR. AUSTIN GATT:  Mija fil-mija.  Imma nistgħu xi kultant ikollna argument żgħir!

THE CHAIRMAN:  Le, qed ngħid hekk għall-pubbliku ħalli ma jiftiehemx li wieħed qed jikkontesta l-validità tiegħu.  

IS-SUR ANTHONY C. MIFSUD:  L-unika rimarka li nixtieq nagħmel hi li mill-aħħar laqgħa tal-Kumitat ’il hawn, attendejna kungress tal-International Association of Supreme Audit Institutions u sħabi, Awdituri Ġenerali ta’ pajjiżi oħra, ikkummentaw li dawn it-tip ta’ rapporti l-awdituri jagħmluhom imbagħad sta għall-kumitat li jiddiskutih mhux qisna aħna qegħdin fl-isbarra.  U ma nixtieqx li jirrepetu ruħhom xi inċidenti li ġraw fil-passat ... 

ONOR. AUSTIN GATT:  Nista’ nassigurak li m’intomx fl-isbarra u mhu se jiġi ripetut l-ebda inċident għalkemm lanqas kien hemm inċidenti. 

IS-SUR ANTHONY C. MIFSUD:  Li nista’ ngħid ukoll hu li l-International Organisation of Supreme Audit Institutions illum saret it-tieni l-akbar organizzazzjoni wara l-United Nations f’dik li hija membership ta’ stati.  

THE CHAIRMAN:  Mela nistgħu naġġornaw.  Sur Awditur, inti meta se tkun imsiefer?
IS-SUR ANTHONY  C. MIFSUD:  Jien m’iniex se nkun hawn mis-6 sal-10 ta’ Diċembru u nista’ nispjega li rċevejna għall-ewwel darba invit mill-World Bank fejn qegħdin jistednuna, a spejjeż tagħhom, sabiex nattendu għal-laqgħa li se jagħmel  il-World Bank flimkien mal-OECD fuq dawn il-problemi li qed jinqalgħu bejn multinationals u pajjiżi li qegħdin jiżviluppaw li ħafna drabi jekk ikun hemm kawża fuq kuntratt, tinstema’ fil-pajjiż tal-multinational u jekk jeħlu penali, imur għand il-pajjiż żviluppat.

THE CHAIRMAN:  Mela nistgħu naġġornaw għall-14 ta’ Diċembru, 2010 fl-10:00a.m.  li donnu huwa tajjeb għal kulħadd.  Nirringrazzjakom.

Fid-8:58p.m. il-Kumitat aġġorna.

